
Gɨlə gaba ɗangɨra̰ gun gɨ
kretiye gaba àla batem

Gwale dalaw

Gɨlə gaba ɗangɨra̰ gun gɨ kretiye gaba àla batem di da, gɨ
ɗangɨra̰w ladɨ le do me, gɨ jangɨw nɨm dodə dara kal gun gaba
àla batem di, gɨ ùrnəw gwale gɨ wome kaw, an̰ji ba nyamna
cwaa gwale lə diiyə. Nare nənə Mãrḭ̃ duwa nə dúndi dɨ wuse
yəg̀ɨ dɨrway kaw, ùr ba gɨ ꞌwocn̰ gwale gɨ ta di le me ca. Kretiye
di i gun gɨ Mãrḭ̃ kɨdəw daa dilɨmmə mana gɨ Sidan ɨsədɨ lə. An̰ji
ùr ba gɨ gɨlnəw gwale gɨnə Mãrḭ̃ duwa gɨndɨw ladɨ le diyə duwa
gaba kala dusɨw Mãrḭ̃ dɨwwə. An̰ji ùr baa ꞌwocn̰ mani nə Mãrḭ̃
ba ùrgɨ sɨwwə dama duwa gɨ sɨn̰a dɨdə ka di. Ɗang kaw, an̰ji ùr
dara kal dɨrəw ba tɨn̰arna bam gwale sɨw gɨ lade gɨnə Mãrḭ̃ duwa
lə me, dara kal baa ꞌwocn̰ ba i man me, baa ha dama nɨm nare
nə dɨrɨ̰n̰a dwara̰gɨ lə, ɗɨm da, baa i gun gɨ dɨrɨ̰n̰a lə bədə di mo.

Aba ciri gɨ Jesu way da: «Anə ha ꞌwacn̰a gwale sɨw di me,
gwale sɨw di ha cwang nare nə gwale ilə dɨdəngə bədə ɗɨm.»

Gɨlə gaba ɗangɨra̰ gun gaba àla batem di i mani woni kɨdɨ
kretiye nan̰ daa mana gɨ kwaynani dɨnə ꞌwacn̰a gɨ mani bədə
lə. Nare nə dúndi dɨnə Mãrḭ̃ duwa yəg̀ɨ dɨrway bədə sɨn̰ me
āsɨna gwale gɨ ka di da, cendi ha ꞌwacn̰a bɨrmə gɨnə bɨlə di
duwa. Cendi ha ꞌwacn̰a bɨrmə gaba kɨdə dúndɨrəgɨ daa ladɨ
pɨrang pɨrang.

Gɨlə gɨ mɨn (1): Maktubu dɨnə Mãrḭ̃ duwa

Gɨlə gɨ mɨn (1)

Maktubu dɨnə Mãr̰ĩ duwa i
gwale gɨnə Mãr̰ĩ duwa

Maktubu dɨnə Mãr̰ĩ duwa da, i na mo? I gwale gɨnə Mãr̰ĩ
duwa mo?
Maktubu dɨnə Mãrḭ̃ duwa da, i Maktubu dɨ gwale gɨnə Mãrḭ̃
duwa. Dwarɨ̰ lə da, Maktubu gɨnɨn̰ kubi gɨ dii kubi ilə. Tandi
way gwale dara Mãrḭ̃ me, mani nə Mãrḭ̃ sɨw duwa gang ùr dara
kal nendɨ nə dɨndaw ba də àlnagɨ me. (Jã 20.30-31)
I wi me, jangɨ Maktubu dɨnə Mãr̰ĩ duwa di mo?
I nare nə Mãrḭ̃ hurəgɨ dúndi duwa dɨ wuse dusɨrəgɨ lə me, cɨmgɨ
gwale duwa di me, gɨlgɨ janga duwa gɨ dodə me, cendi jangɨ
gɨ Maktubu duwa di. (2 Piyer 1.21). Maktubu dɨnə Mãrḭ̃ dɨ i
gwale gɨnə Mãrḭ̃ duwa di da, sabar dodə korgɨn̰ sɨr: Tuldɨ dɨ
mɨn dɨ pii da, də ꞌwogɨdɨ Maktubu dɨnə Mãr̰ĩ duwa tuldɨ dɨ ɓɨg.
Me tuldɨ dɨ idɨ dii sɨrrə da, də ꞌwogɨdɨ «Maktubu dɨnə Mãr̰ĩ duwa
tuldɨ dɨ dɨrway. Maktubu dɨnə Mãrḭ̃ duwa tuldɨ dɨ ɓɨg da, kɨbɨ i
gwale gɨnə mɨlan gɨ Mãrḭ̃ yəə gɨ nare duwa pii do me, gɨ yə̀
Kris sɨn̰. Me Maktubu dɨnə Mãrḭ̃ duwa tuldɨ dɨ dɨrway da, kɨbɨ
dɨra i gwale gɨnə mɨlan dɨ Mãrḭ̃ yəə gɨ nare duwa yàa gɨnə Kris
tarɨwwə.
Mana gɨ Maktubu dɨnə Mãr̰ĩyə da, nare nənə Kris duwa ꞌyo i
na nə lade lə mo?
Ladni gɨnə Maktubu dɨnə Mãrḭ̃ duwa da, āsɨna gwale dɨra mana
gɨ 2 Timote 3.16-17.

Gɨlə gɨ mɨn (1): Maktubu dɨnə Mãrḭ̃ duwa

I mani nə we me, də ha ꞌwoo Maktubu dɨnə Mãr̰ĩ duwa àla gɨ
nɨm bədə mo?

1) Kalnandɨ sɨrgə sɨdəndɨ gɨ Maktubu dɨnə Mãrḭ̃ duwa ɗi; kal
“əw" ɨnda da, ina i "əw" me, “bədə" ɨnda kaw, ina i “bədə".
(Matiyə 5.33-37)

2) Kalnandɨ ꞌwoo Maktubu dɨnə Mãrḭ̃ gɨdədɨ mani woni piyə
mani nə budə lə gɨndəgɨ daa, labaa, gɨdədɨ mani woni
biyə mee gɨndɨw daa labaa, mani nə ɗang nə wun ya ta de
gɨndəgɨ daa ɗi.

3) Kalnandɨ ꞌwoo Maktubu dɨnə Mãrḭ̃ duwa ɗangɨra̰ nɨm gɨ
láya labaa, gɨdədɨ mani woni àla basɨni ɗi. Àsa gɨ Maktubu
dɨnə Mãrḭ̃ duwa dodə cilanga gɨ dɨm dara ba gamnam
ɨmnədɨ dúndi dɨ àcn̰e àlam gɨ chine bam da, i mani nə bor
gɨ bɨrmə gɨnə Mãrḭ̃ duwa bədə. Mə āsɨ Maktubu dɨnə Mãrḭ̃
ha gugɨr gɨ ciri dɨma daa dara ba gamnam da, i mani nə
ladɨ bədə. Nendɨ nənə Kris duwa da, damnandɨ dodə me,
āsɨnandɨ gɨ Maktubu dɨnə Mãrḭ̃ duwa me, ɨrmɨnəndɨ gwale
dɨra gɨ wayndɨ di dɨwwə me. Də ꞌwacn̰ang com dara Mãrḭ̃
ilə gamandɨ lə gɨ wála wála.

I man me, də ꞌwacn̰ang dara gwale gɨnə Maktubu dɨnə Mãr̰ĩ di
ba i gwale sɨw mo?

1) Də ꞌwacn̰ang dara gwale gɨnə Maktubu dɨnə Mãrḭ̃ di ba i
gwale sɨw dara mani nan̰ nə tandi way gwale day di
àlal ɗɨm me, ilə àlala hára lə pii pii. (Matiyə 24.5-14;
2 Timote 3.1-9)

2) Maktubu dɨnə Mãrḭ̃ duwa dɨ i gwale gɨnə Mãrḭ̃ duwa i
gwale sɨw dara tandi kɨlangɨ nare nə gɨsɨgədə mani day nə
àla nə sɨn̰a dɨdə ka le. (Diri (Psaume) 119.9-11)

Gɨlə gɨ mɨn (1): Maktubu dɨnə Mãrḭ̃ duwa

Giyə gaba àla:
Āsa gɨ Maktubu dɨnə Mãrḭ̃ duwa sumdɨ daa mɨn mɨn gɨ bɨrmə
duwa kɨrab kɨrab, so mana gɨ Diyə gɨ mani gɨndəgɨ lə bɨraa ha
ꞌyan̰a Apokalis lə bá.

Maktubu dɨnə Mãr̰ĩ tuldɨ dɨ ɓɨg
1) Diyə gɨ mani gɨndəgɨ 21) Aba ála Berni (Ecclésiaste)
(Genèse)
2) Kɨrara gɨ daa (Exode) 22) Diri dɨ Cende (Cantique des

Cantiques)
3) Lebitik 23) Esayi
4) Gɨrə̰ (Nombres) 24) Jeremi
5) Deteronom 25) N̰agɨni (Lamentations)
6) Josuwe 26) Esɨkiyel
7) Woni àla sariya (Juges) 27) Daniyel
8) Rut 28) Oje (Osée)
9) 1 Samiyel 29) Juwel
10) 2 Samiyel 30) Amos
11) 1 Dolgə 31) Abjas (Abdias)
12) 2 Dolgə 32) Jonas
13) 1 Kuronik (Chroniques) 33) Miche
14) 2 Kuronik (Chroniques) 34) Nawum
15) Edɨras (Esdras) 35) Habakuk
16) Nehemi 36) Soponi
17) Ester 37) Aje (Aggée)
18) Job 38) Jakari (Zacharie)
19) Diri (Psaumes) 39) Malachi
20) Gwale gɨ diri (Proverbes)

Gɨlə gɨ sɨr (2): Mãrḭ̃

Maktubu dɨnə Mãr̰ĩ tuldɨ dɨ dɨrway
40) Matiyə 54) 1 Timote
41) Markɨ 55) 2 Timote
42) Luk 56) Titɨ
43) Jã 57) Pilmo
44) Paja nənə Jesu duwa (Actes des Apôtres) 58) Ebɨrə
45) Rom 59) Jak
46) 1 Korentɨ 60) 1 Piyer
47) 2 Korentɨ 61) 2 Piyer
48) Galat 62) 1 Jã
49) Epes 63) 2 Jã
50) Pilip 64) 3 Jã
51) Kolos 65) Jud
52) 1 Tesalonik 66) Apokalis
53) 2 Tesalonik

Gɨlə gɨ sɨr (2)

Mãr̰ĩ
Mãr̰ĩ da, i wi mo?

1) Mãrḭ̃ di i dúndi. (Jã 4.24)
2) An̰ji i aba àla mani pad nə daa siyaya lə me, nə dodə sɨn̰a

dɨdə ka pad me. (Diyə gɨ mani gɨndəgɨ (Genèse) 1.1)
3) Mãrḭ̃ da, i mɨn tenene, me an̰ji kal nare ꞌwocn̰ɨw sɨw gɨ

subu lə. (Matiyə 28.19; Deteronom 4.33)
Mãr̰ĩ day gɨ gun da, wundərgɨ bədə, dana mo?

1) Mãrḭ̃ da, i wun mɨnaw jiga. (Esayi 6.3; 1 Piyər 1.15-16)
2) Mãrḭ̃ ilə mana lə pad. (Jeremi 23.23-24)

Gɨlə gɨ sɨr (2): Mãrḭ̃

3) Mãrḭ̃ ꞌwocn̰ mani pad nə sɨn̰a dɨdə ka di le. (Matiyə 10.29)
4) Mãrḭ̃ dwana duwa ɗoy mani pad bam. (Diyə gɨ mani

gɨndəgɨ (Genèse) 18.14; Matiyə 19.26)
5)Mãrḭ̃ i aba dama gɨ dɨrəw bɨrɨ̰n̰ an̰ju. (Diri (Psaume) 90.1-4)
6) Mãrḭ̃ i aba cwaa sɨw ɗang bədə. (Malachi 3.6; Jak 1.17)
7) Mãrḭ̃ da, i gun gɨ tɨba an̰ju. (Diri (Psaume) 119.137)
8) Mãrḭ̃ i aba ácn̰a mana. (1 Jã 1.5)
9) Mãrḭ̃ i aba dwani. (1Jã 4.16; Jã 3.16)
10) Mãrḭ̃ i aba yara nare n̰agɨni day. (Esekiyel 18.31;

Diri (Psaume) 86.15)
11) Mãrḭ̃ da, gun nem ꞌwacn̰a gɨndɨw di ꞌyen̰ye bədə.

(Job 25.6)
Gun da, i ɓani, an̰ji ꞌwocn̰ Mãrḭ̃ i mana gɨ an̰ji gɨlɨw gɨ sɨw lə

di mɨra, an̰ji nem ꞌwacn̰a Mãrḭ̃ ɗwaya mana gɨ ta lə di bədə.
Mãr̰ĩ sɨw gɨ subu da, gwale gɨ ta di gɨndɨw i man mo?
I sɨdə ꞌyang, gwale gɨ Mãr̰ĩ sɨw gɨ subu di, ilə mana gɨ Maktubu
dɨnə Mãrḭ̃yə bədə. Mãrḭ̃ di gɨlgɨ nare baa i gɨ sɨw subu. I mana gɨ
Maktubu dɨ Matiyə 3.16-19 lə me də ꞌywang gwale gɨnə Mãrḭ̃
duwa gɨ gɨlgɨ gɨ nare sɨw lə di. Mana gɨ Jesu àl batem kuray
gɨ Jurde dalawwə da, nare yər Jesu nimiyə me, doy Abəw gɨ
Mãrḭ̃ marɨ̰jaw nɨm daa siyaya dalawwə me, cendi yər dúndi
dɨ wuse swaa daa hára chɨ ́ Jesu dɨwwə ya kogəl de me ca.
(Matiyə 28.19; 2 Korentɨ 13.13)

Gɨlə gɨ subu (3): Jesu Kris

Gɨlə gɨ subu (3)

Jesu Kris
Jesu Kris da, i wi mo?

1) Jesu Kris da, i Mãrḭ̃ gorɨndɨw. (Matiyə 16.16)
2) Jesu i Mãrḭ̃ sɨw gɨ mɨn. (Jã 14.9-11)
3) I dúndi dɨ wuse me, yəẁ tandi. (Matiyə 1.18; Luk 1.35)
4) Mari u gudi duwa i gɨ dwana dɨnə dúndi dɨ wuse dɨra, i

dara ta di me, də ꞌwogɨw nɨm Mãrḭ̃ gorɨndɨw di.
Jesu da, bor gɨ Mãr̰ĩ ca mo?

1) Jesu me Mãrḭ̃ me da, cendi borre ca. Mãrḭ̃ sumɨw gɨ ɓag
da, gɨ ꞌwogɨw Jesu me ca. Abɨrandɨ gɨ Mãrḭ̃ di ꞌwaga
gorɨndɨw di "Mãrḭ̃". (Ebɨrə 1.8)

2) Jesu ɨmgɨ nare bwaw gɨ sɨwwə baa i Mãrḭ̃ gorɨndɨw di
bam bədə. (Jã 20.28)

3) Jesu me, Mãrḭ̃ me da, cendi i mɨn. (Jã 10.30)
I dara na me, Jesu di gɨdɨ gun gɨ gɨsage mo?

1) Jesu da, i Mãrḭ̃ ꞌyang, ɨrɨ̰ an̰ji gɨdɨ gun gɨ gɨsage gɨ sɨw gɨ
doni ilə, an̰ji gɨdɨ gun gɨ gɨsage gaba doni dara baa mara
nɨm dara àcn̰a ɨnda. (Pilip 2.6-8).

2) Jesu gɨdə duwa gɨ gɨdɨ gun gɨ gɨsage gaba doni ta di, i
dara gɨləndɨ dara dwani duwa dɨ yɨ ganandɨ di, ba i gɨ
dɨrɨn̰ bɨrɨ̰n̰. (Rom 6.8)

I na me, gɨl dara Jesu di ba wundər gɨ gun bədə di mo?
1) Jesu i aba bwaa mani nə pad di, an̰ju. (Jã 1.1-3)
2) Jesu di i gɨ dwana dɨ idɨ àla mani pad an̰ju. (Matiyə 28.18)

Gɨlə gɨ subu (3): Jesu Kris

3) An̰ji ilə mana lə pad an̰ju. (Matiyə 18.20; 28.20)
4) Jesu ꞌwocn̰ mani pad le. (Jã 16.30)
5) Jesu i aba sɨdɨ an̰ju. (Jã 14.5)
6) Jesu i aba dwani. (Jã 15.3)
7) Jesu da, i gun gɨ Mãrḭ̃ chɨẃ wun i mɨnaw jiga. (1

Piyer 2.22; 1Jã 3.5)
8) Jesu i aba yara nare n̰agɨni day. (Matiyə 9.36)
9) Jesu i aba ácn̰a mana. (Jã 8.12)
10) Gun nem ꞌwacn̰a gɨ Jesu di gɨndɨw dɨ ꞌyen̰ye bədə ya baa

nem ꞌwacn̰a gɨ Mãrḭ̃ gɨndɨw dɨ ꞌyen̰ye bədə ta de me ca.
Də nem ꞌwacn̰a mani pad nə ilə sɨwwə di bədə.

11) Jesu di mar me, dɨm daa munɨ lə, an̰ji cwara hára lə wála
ꞌyan̰a duwa lə. (1 Korentɨ 15.3-4)

12) Caga da, Jesu di ilə daa Abəw sɨwwə. Wála mɨn da, an̰ji
cwara hára lə dara laya nare duwa nə an̰ji an̰jirɨgɨ ba
hana damna gandɨw daa mɨn di. (Paja nənə Jesu duwa
(Actes) 1.11; Jã 14.3)

13) Jesu ilə amsa Abəw gɨ Mãrḭ̃yə darandɨ. (Ebɨrə 7.25)

Gɨlə gɨ wodɨ (4): Dúndi dɨ wuse

Gɨlə gɨ wodɨ (4)

Dúndi dɨ wuse
Maktubu dɨnəMãr̰ĩ duwa da, gɨlɨndɨ i na dara dúndi dɨ wusemo?

1) Dúndi dɨ wuse da, i Mãrḭ̃ sɨw gɨ mɨn. (Matiyə 28.19)
2) Dúndi dɨ wuse di i Mãrḭ̃. (Paja nənə Jesu duwa (Actes)

5.3-4)
3) Də nem yara dúndi dɨ wuse sɨdɨ bədə, dara tandi, doni

dɨra me guchen̰ dɨra me ilə ya gun duwa de bədə. (Jã 3.8)
4) Mani nə Mãrḭ̃ ꞌyàgɨ ́ nare nənə Kris duwa pii mana gɨ bwaa

day gɨ bɨdəgɨ tarɨwwə da, i dúndi dɨ wuse. (Epes 1.13;
Paja nənə Jesu duwa (Actes) 19.2-6)

5) Dúndi dɨ wuse di i Mãrḭ̃ sɨw gɨ mɨn gaba dama gɨ nare
nənə Kris duwa dara ꞌyàgɨ ́ gɨ dwana dɨ idɨ kala dusɨrəgɨ
Mãrḭ̃ dɨwwə me. (Jã 14.16-17; 1 Korentɨ 6.19)

Dúndi dɨ wuse di da, giyə dɨra gɨ àla da, i na mo?
Dúndi dɨ wuse giyə dɨra gɨ àla da, i subu (3):

1) Giyə dɨra gɨ àla mana gɨ nare nə kal dusɨrəgɨ Jesu Kris
duwa bədə dwara̰gɨ lə me, i ta:

a) Tandi àl giyə gandagɨ me, dam dusɨrəgɨ lə bədə.
(Jã 14.17)

b) Dúndi dɨ wuse di gɨlgɨ nare woni kala dusɨrəgɨ Mãrḭ̃
dɨwwə bədə àcn̰a day daa. (Jã 16.8)

c) Tandi gɨlgɨ nare woni kala dusɨrəgɨ Mãrḭ̃ dɨwwə bədə di
ba i Jesu mɨn tenene me, ba nem bɨləgɨ daa àcn̰a dayyə
di me, ba nem hare gandagɨ mana gaba bɨlə gɨ dɨrɨn̰
bɨrɨ̰n̰yə di, an̰ju.

Gɨlə gɨ wodɨ (4): Dúndi dɨ wuse

d) Dúndi dɨ wuse biy àcn̰a le bam gun sɨwwə me, cow gun
gɨ dɨrway gɨ lade me ca. (Titɨ 3.5)

2) Giyə dɨra gɨ àla mana gɨ nare woni kala dusɨrəgɨ Mãrḭ̃
dɨwwə dwara̰gɨ lə me, i ta:

a) Dúndi dɨ wuse di gɨlgɨ nare mani gɨndəgɨ daa pad.
(Jã 16.12-15)

b) Tandi ɨndər nare nənə Kris duwa dɨrəgɨ lə gɨlgə bɨrmə.
(Rom 8.14)

c) Tandi wayndɨ daa wang ba də ꞌyang i Mãrḭ̃ dɨndaw.
(Rom 8.16)

d) Tandi condɨ kɨdɨndɨ nare nə nem àla mani nə bor gɨ
bɨrmə gɨnə Kris duwa. (Galat 5.22-23)

e) Tandi gugɨ nare nənə Kris duwa dusɨrəgɨ daa gwale gɨnə
Mãrḭ̃ duwa gɨ gɨ gɨlgɨ gandɨw di dɨwwə. (Jã 14.26)

f) Tandi co nare nənə Kris duwa kɨdɨgɨ woni gɨn̰ə àcn̰a bam
me, woni ɨməw àcn̰a bɨrmə gaba ɗwayagɨ bam me ca.
(Rom 8.2)

g) Tandi i idɨ dáyandɨ daa mɨn gɨ nare nənə Kris duwa nə
ɗang nə sɨn̰a gɨndɨdɨ lə ka pad di. (1 Korentɨ 12.13)

h) Dúndi dɨ wuse di i bede dɨ gɨ jəgdəndɨ sɨdəndɨ lə dara
gɨləndɨ daa ba də ꞌyang i nare nənə Mãrḭ̃ duwa.
(Epes 1.13-14; 4.30)

i) Tandi i idɨ wandɨ lə àsa gɨ berni dɨnə nõ dɨ lade dɨnə Mãrḭ̃
duwa di me, àla gɨ giyə gɨ we we gɨ ɗang gɨnə Mãrḭ̃
duwa di me ca. (Rom 8.26-27)

j) Tandi i idɨ ꞌyàgɨ nare dwana dɨ idɨ àla gɨ gɨyə gɨ jiga jiga
gɨnə Mãrḭ̃ duwa. (Epes 4.11; 1 Korentɨ 12.4-11)

3) Giyə dɨra gɨ àla mana gɨ nare nənə Mãrḭ̃ duwa nə dayar
daa mɨn dwara̰gɨ lə me, i ta:

Gɨlə gɨ wodɨ (4): Dúndi dɨ wuse

a) Dúndi dɨ wuse i idɨ ɨndara nare nənə Mãrḭ̃ duwa nə dayar
daa mɨn dɨrəgɨ lə gɨlgɨ bɨrmə. (Paja nənə Jesu duwa
(Actes) 13.2)

b) Tandi i idɨ biyəgɨ Mãrḭ̃ dɨndaw mana gɨ nare nə pad di
dwara̰gɨ lə bwagɨ mɨńdagɨ jiga me, ꞌyàgɨ dwana dɨ
idɨ àla gɨ gɨyə gɨnə Mãrḭ̃ duwa hára nɨm pii pii me
ca.(Epes 2.19-22)

Mani nə də kalang àladɨ dúndi dɨ wuse ɗi
- Dúndi dɨ wuse di, dusɨdɨ ilə. Ya ba də mendɨw gɨ

chandɨrandɨ dusɨw gɨ mani ɨnda nə àla de da, dúndi dɨ
wuse di kaw, dusɨdɨ nem myanda le dara mani ɨnda nə àla
me ca. (Epes 4.30)

Yarna mani ɨnda nə àla nə yab woni nyama nadɨ dúndi dɨ
wuse dusɨdɨ di me, i ta:

1) Lama gɨ jam gun (Paja nənə Jesu duwa (Actes) 5.3)
2) Ɨmədɨ dúndi dɨ wuse bɨrmə gaba àla giyə dɨra bam ɗi

(1 Tesalonik 5.19)
3) Waya gɨ dúndi dɨ wuse gwale dɨra gɨ àcn̰e.

(Matiyə 12.31-32)
4) Gɨrsə gɨ dúndi dɨ wuse. (Paja nənə Jesu duwa (Actes)

5.9)
5) Àla gɨ dúndi dɨ wuse məng. (Ebɨrə 10.29)
6) Gɨn̰ə gɨ ɨrmə gɨnə dúndi dɨ wuse dɨra bam. (Paja nənə

Jesu duwa (Actes) 7.51)
Dúndi dɨ wuse gwale dɨra gɨ yab da, gɨ biy gɨndɨw daa ladɨ bədə

1) Batem dɨnə dúndi dɨ wuse dɨra: Batem dɨnə dúndi dɨ wuse
dɨra da, gun gɨ kretiye ꞌyodɨ i wála gɨ mɨn tenene dama
duwa gɨ sɨn̰a dɨdə ka. Mani nə gɨl dara dúndi dɨ wuse ba
ilə da, i cwaa gɨ tandi co gun gɨ kretiye ɓamɨw daa gɨ Kris

Gɨlə gɨ wodɨ (4): Dúndi dɨ wuse

me gɨ kwandaw nə kretiye nə ɗang me gɨdɨgɨ wun ya gun
sɨw mɨn tenene de. Mana gɨ də yəng Kris di dusɨrəndɨ
lə, ba i gun ɨnda gaba bɨləndɨ daa da, də ꞌywang batem
dɨnə dúndi dɨ wuse dɨra di mana gɨ ta lə di dog me ca.
(1 Korentɨ 12.13) I mana gɨ gun wayna bii gɨ ɗang bá do
me, də wayang an̰ji ba àla i batem dɨnə dúndi dɨ wuse
dɨra sɨn̰ da, i yande bədə.

2) Dúndi dɨ wuse ꞌwon gun dusɨw daa:
a) Dúndi dɨ wuse ꞌwana dɨra gɨ gun dusɨw daa da, i mani nə

ilə gɨ wála wála.
b) Dúndi dɨ wuse ꞌwana dɨra gɨ gun dusɨw daa di, way i

dara Kretiye ba ꞌwocn̰ ɨrmə gɨnə dúndi dɨ wuse dɨra me
nem àla mani nə dúndi ùr di. (Epes 5.18)

c) Gun gɨ dúndi dɨ wuse ꞌwon dusɨw daa da, an̰ji i aba
àla mani nənə dúndi dɨ wuse dɨra. (Galat 5.22-23,
Epes 5.18-21)

Gɨlə gɨ jii (5): Dwana dɨnə dúndi dɨ wuse dɨra

Gɨlə gɨ jii (5)

Dwana dɨ jiga jiga dɨ dúndi
dɨ wuse ꞌyàgɨ nare nə kretiye

Mani nə dúndi dɨ wuse ꞌyàgɨ nare nə kretiye da, i na mo?
1) Mani nə dúndi dɨ wuse ꞌyàgɨ kretiye da, i dwana me,

ꞌwacn̰a gaba àla mani me. Ta di, i mani nə Mãrḭ̃ ꞌyàgɨ ́
kretiye pəgɨn̰ dara cendi ba àlnaw gɨ giyə dùwa gɨ dwana.
(1 Korentɨ 12.11)

2) Dwana dɨ jiga jiga dɨ dúndi dɨ wuse ꞌyàndɨ da, i mani nə
də ùrgɨ ɨnda le dara àla gɨ giyə.

3) Dwana dɨ ta di, ùrɨndɨ ba də àlnang gɨ giyə gɨ bɨrmə gɨnə
dúndi dɨ wuse di kɨrab.

4) Dwana dɨ jiga jiga dɨ ta di da, i Mãrḭ̃ me ꞌyàgɨ ́ gandagɨ
kretiye an̰ju. Me àsɨna angal dan, dara mana gɨ mɨnnə da,
nare nə yab àl mani nə wundər nənə dúndi dɨ wuse dɨra
de, me chendi àlgɨ gɨ dwana dɨ dúndi dɨ wuse dɨra bədə.
(Markɨ 13.22)

Yarna dwana dɨ jiga jiga dɨ dúndi ꞌyàgɨ kretiye di me, i ta:
Maktubu dɨnə Mãrḭ̃ way gwale gɨnə dwana dɨ jiga jiga dɨ
dúndi dɨ wuse ꞌyàgɨ ́ kretiye di mana gɨ 1 Korentɨ 12.1-13 me
Rom 12.6-8 me Epes 4.8-14 me.

Ásɨna gwale gɨ ta di me, anə ha ꞌywaa dwana dɨnə dúndi
dɨra di lə.

1) Dwana dɨ Mãrḭ̃ ꞌyàm dara waya gɨ mani gɨndəgɨ daa: Mani
nə ta di, àlal bam ɗɨm som, labaa, ilə àlala lə caga ka,
labaa, wor àlala sɨn̰ som.

Gɨlə gɨ jii (5): Dwana dɨnə dúndi dɨ wuse dɨra

2) Dwana dɨ Mãrḭ̃ ꞌyàm dɨdɨ swaa nare daa mwommə: Mãrḭ̃
ꞌyànam dwana dɨ ta di da, mə nem swaa gɨ gun daa
mwommə dɨban cháa gɨ kinin, labaa, mə ɗanaw swani bá
bədə kaw, an̰ji ha ꞌywaa labiya. Mə ꞌyànaw habde bajɨragɨ
chàna bədə labaa, mə piynəw gɨ aba mwom di puulu bədə
kaw, an̰ji ha ꞌywaa labiya. Mani nə nare àl dara swaa gɨ
gun daa mwommə da, mə ùrgɨ bá bədə.

3) Dwana dɨ Mãrḭ̃ ꞌyàw gun dɨ idɨ àla mani nə dan̰a: Dwana
dɨdɨ àla mani nə dan̰a da, i dwana dɨ co gun gaba ꞌywàdɨ
di aba àla mani nə nare nem àla gɨ dɨrɨn̰ naa day dɨ sɨdəgɨ
bədə me gɨ ꞌwacn̰a day gɨ sɨdəgɨ bədə me ca.

4) Dwana dɨ idɨ waya bii gɨ ɗang: Dwana dɨ idɨ waya bii gɨ
ɗang da, ꞌyàw gun bɨrmə gaba waya bii gɨ ɗang gɨ an̰ji dii
mɨn kaw wayɨw bədə.

5) Dwana dɨ idɨ biyə bii gɨ ɗang gɨndɨw daa: Dwana dɨ ta di
ꞌyàw gun bɨrmə gaba biyə gwale gɨ gun wayɨw gɨ bii gɨ
ɗang gɨ an̰ji dii mɨn kaw wayɨw bədə gɨndɨw daa.

6) Dwana dɨ idɨ ꞌwacn̰a gɨ mani nə lade me nə àcn̰e me:
Dwana dɨ ta di ꞌyàw gun bɨrmə gaba ꞌwacn̰a gwale gɨ gɨ
wayaw ta di, ba swaa i Mãrḭ̃ sɨwwə labaa, Sidan sɨdə mo?

Dwana dɨ pad ta di, me dwana dɨ ɗang dɨnə dúndi dɨ wuse
dɨra dɨ ilə Maktubu dɨnə Mãrḭ̃ duwa lə me da, swaa i Mãrḭ̃
sɨwwə. An̰ji ꞌyàndɨ i nendɨ nə dɨndaw gɨ ùrə duwa an̰ju.
Gwale gɨndɨw:
Kretiye bá bá da, ha ꞌywaa dwana dɨ ta di pad bá bədə. Mə
kalna dusɨm Jesu dɨwwə da, mə ꞌywana dwana dɨ ta di pad
bədə kaw, mə ꞌyo bɨlə ɗɨm. (1 Korentɨ 12.8-12). Mani nə ɗoy
kwandagɨ bam pad da, i dwani. (1 Korentɨ 13.13)

Gɨlə gɨ kubi (6): Paja nənə Mãrḭ̃ duwa nə daa

Gɨlə gɨ kubi (6)

Paja nənə Mãr̰ĩ duwa nə daa
Maktubu dɨnə Mãr̰ĩ duwa wayndɨ man dara Paja nənə Mãr̰ĩ
duwa nə daa mo?

1) Paja nə daa di i mani nə hwaya day ilə me, i mani nə Mãrḭ̃
bogɨ le me. Cendi i woni bwaa mani bədə. (Ebɨrə 1.7)

2) Paja nə daa di i dúndi. (Ebɨrə 1.14)
3) Cendi i woni kɨjə nənə Mãrḭ̃ duwa. (Ebɨrə 1.14)
4) Mɨlawdagɨ me, amsagɨ me da, i mani ꞌyolɨw Mãrḭ̃ bədə.

(Kolos 2.8; Apokalis 19.10)
5) Gɨ sabɨgɨ i dodə gɨndəgɨ sɨr (2): Paja nə ladɨbe me, paja nə

àcn̰e nə gɨn̰ Mãrḭ̃ bɨw bam me, ɓugdər nɨm dodə me.
Paja nə daa nə ladɨbe da, giyə day i na mo?

1) Paja nə daa nə ladɨbe di wagɨ nare lə.
(Diri (Psaume) 91.11-12)

2) Cendi i woni bwaw Mãrḭ̃ jilay daa daa. (Esayi 6.3;
Luk 2.13-14)

3) Cendi ál sii ꞌywala mana gɨ gun gaba àla àcn̰a kalna àcn̰a
duwa bam me, hana ꞌywana Mãrḭ̃. (Luk 15.7-10)

I man me, paja nə daa nə yab ɓugdər day bam mo?
Diyə gɨ mani gɨndəgɨ lə da, paja nə daa pad di i nə ladɨbe do
me, ɨrmə gaba ꞌwaga sii hára hurər nə yab dusɨrəgɨ lə sɨn̰. Cendi
nə ta di, so àl gwale gɨ Mãrḭ̃, i dara ta di me, Mãrḭ̃ di ꞌywaragɨ
nɨm bam daa sɨwwə di. (2 Piyer 2.4; Jud 1.6)

Paja nə daa woni àlaw Mãrḭ̃ àcn̰a di, cendi cor kɨdɨ i paja nənə
Sidan dɨra. Maktubu dɨnə Mãrḭ̃ duwa ꞌwogɨgɨ «dúndi dɨ àcn̰e dɨ
lam dwãrḭ̃ mana gɨ sɨn̰a dɨdə dɨ dilɨmmə ka di». (Epes 6.12)

Gɨlə gɨ kubi (6): Paja nənə Mãrḭ̃ duwa nə daa

Paja nə daa nə ɓugdər dodə di dam i nare woni kala dusɨrəgɨ
Mãrḭ̃ dɨwwə bədə dusɨrəgɨ lə me nogɨ gɨndəgɨ daa ba àlna àcn̰a.
(Epes 2.2; Markɨ 9.17-18; Esayi 14.9-15)
Nendɨ da, də hárang àla paja nə àcn̰e ta di i man mo?

1) Də ùrnəng dara paja nə àcn̰e di ba ɗwayna dɨdəndɨ bədə
da, pii pa da, kal də àlang mani nə ꞌyolɨw Mãrḭ̃ me, də yɨdɨ
Sidan sɨdəndɨ wòy me də jər gandɨdɨ say me. (Jak 4.7)

2) Də layang mani woni jara say nənə Mãrḭ̃ duwa hurbang
sɨdəndɨ lə dara jara gɨ say gɨ paja nə àcn̰e di le.
(Epes 6.10-17)

3) Kal lán̰a gɨnə paja nə àcn̰e di àlnandɨ bədə. (Matiyə 10.28)
I gɨ bɨrmə gɨ we me, paja nə àcn̰e nə ɓugdər dodə di lamɨndɨ
dara ba də yɨnə gɨ gɨsəni gɨnə Mãr̰ĩ duwa bədə di mo?

1) Cendi co sɨdəgɨ ya ba gɨ i woni ácn̰a mana de me, i cendi
bədə. (2 Korentɨ 11.14)

2) Cendi ùr ba gɨ nogɨ gɨndəndɨ ba də waynang gwale gɨ nare
nə bengə. (1 Kuronik (Chroniques) 10.11-14)

3) Cendi lamɨndɨ gɨ mani day nə dan̰a nə cendi àlgɨ. (Kɨrara
gɨ daa (Exode) 7.11-12; Matiyə 24.24)

4) Cendi ùr ba gɨ nogɨ gɨndəndɨ ba də chánang gɨ charwa
dɨ Sidan dwana dɨra ilə sɨdə. Ɗang kaw, cendi ùr ba gɨ
lamɨndɨ ba də unə charwa àsɨna mani ɨnda nə ꞌywaa
dɨdəgɨ lə dara ba gamnandɨ gandagɨ le, labaa, ba də
kan̰jɨnang charwa dɨ ɗang dara gama gɨ sɨdəndɨ. (Kɨrara
gɨ daa (Exode) 20.3; Diri (Psaume) 16.4)

Mani pad nə àla nə bor gɨ bii gɨ ꞌwoo gɨnə Mãrḭ̃ duwa gɨ
Maktubu duwa lə bədə da, Jesu ùrgɨ bədə.

Gɨlə gɨ wurgɨsubu (7): Sidan

Gɨlə gɨ wurgɨsubu (7)

Sidan
Sidan di, i wi mo?

0) Laba da, Sidan i paja nə àcn̰e nə ɓugdər dodə geche day.
1) Tanga pii da, Mãrḭ̃ àsɨdɨ i paja gɨ daa gɨ lade ya kwandaw

nə daa nə ladɨbe di ta de. (Esekiyel 28.14) An̰ji ɗangɨrɨ̰dɨ
ladɨ nan̰ye. (Esekiyel 28.12)

2) Mãrḭ̃ biydɨ chɨd́ɨ geche gɨnə kwandadɨ dúndi day.
(Esekiyel 28.15; Ebɨrə 12.14)

3) Tanga pii, i gun gɨ Mãrḭ̃ ꞌyàw dɨrɨn̰ naa nan̰ ɗoy kwandaw
pad bam me, an̰ji ba lamna dwãrḭ̃ kwandaw dɨdəgɨ lə.
(Esekiyel 28.12)

4) Ɨrɨ̰ wála mɨn, Sidan àla gwale gɨ Mãrḭ̃ me gɨdɨ idɨ mara̰nde
duwa. (Esayi 14.12)

Sidan so àl gwale gɨ Mãr̰ĩ, dana mo?
1) Tandi ùr dwãrḭ̃ dɨra ba ɗwayna dɨnə Mãrḭ̃ duwa bam.

(Esayi 14.12-18).
2) Tandi dáy kwandadɨ dúndi gɨndɨdɨ lə dara ba dɨ àl gwale

gɨ Mãrḭ̃. (Jud berse 6, Matiyə 25.41; 2 Piyer 2.4)
3) I dusɨdɨ dɨ idɨ ꞌwaga sɨdɨ me lamdɨ ba àlna gwale gɨ Mãrḭ̃

di, tandi. (Esayi 14.12-18)
Mãr̰ĩ adɨ Sidan sariya i man mo?

1) Mãrḭ̃ ꞌywara Sidan bam mana gɨ daa sɨwwə me, mana dɨra
gɨ dam lə gaba sumi di mendər bam. (Esekiyel 28.16)

2) Wála gɨ targɨn̰yə da, Mãrḭ̃ ha àsadɨ dùwa dɨ ꞌywaa dɨra
budɨ bam bədə bɨrɨ̰n̰ di lə. (Apokalis 20.10)

Gɨlə gɨ wurgɨsubu (7): Sidan

Caga da, Sidan di ilə àla i giyə na mo?
1) Giyə dɨra da, i lama gɨ gun àsaw bam. (Diyə gɨ mani

gɨndəgɨ (Genèse) 3.4)
2) Tandi ùr ba dɨ lam Mãrḭ̃ dɨndaw bogɨ àla gɨ àcn̰a lə.

(Markɨ 1.13; 1 Tesalonik 3.5)
3) Gɨ wála wála, tandi kan̰jɨ bɨrmə gaba myanda gɨ giyə

gɨnə Mãrḭ̃ duwa bam. (Jakari 3.1; Daniyel 10.12-13;
Matiyə 13.19)

Də hárang àla i man dara ɗɨbə waya ɨmə gɨ Sidan bɨrmə bam
di mo?

1) Də àsang angal ɨnda ladɨ le dara kojɨgə dɨnə Sidan dɨ idɨ
mara̰nde ɨnda dɨra. (1 Piyer 5.8)

2) Kal də yɨdɨ ɨnda sɨdəndɨ daa wòy. (1 Piyer 5.9; Jak 4.7)
3) Gɨ wála wála da, kal nendɨ nə Mãrḭ̃ dɨndaw, də layang

mani woni gama sɨdəndɨ nə Mãrḭ̃ ꞌyàndɨ gandagɨ di
daa. Mani woni gama sɨdəndɨ nə ta di, anə yər mana gɨ
Epes 6.11-15 lə. Mani nə ta di, gwale sɨw gɨnə Mãrḭ̃ duwa
me, àla gɨ mani nə tɨba me, Nõ dɨ lade me, kala gɨ dusi
Mãrḭ̃ dɨwwə me, bɨlə gɨ dama gɨ dɨrɨn̰ bɨrɨ̰n̰ me, gwale gɨnə
Mãrḭ̃ duwa me, amsa gɨ Mãrḭ̃.

Gɨlə gɨ dunasɨr (8): Gun gɨ gɨsage

Gɨlə gɨ dunasɨr (8)

Gun gɨ gɨsage
I man me, gun gɨ gɨsage gɨra nɨm sɨn̰a dɨdə di mo?

1) I Mãrḭ̃ me ɗangɨrɨ̰ gun an̰ju. (Diyə gɨ mani gɨndəgɨ
(Genèse) 2.7)

2) Mãrḭ̃ ju i sɨn̰a me aw gɨ gun me, kuw gale gaba ꞌyàw bɨlə
chandawwə dara ba damna nɨm bɨr̀a. (Diyə gɨ mani
gɨndəgɨ (Genèse) 2.7)

3) Pii da, Mãrḭ̃ àsɨ i gun gɨ abe do. (Diyə gɨ mani gɨndəgɨ
(Genèse) 2.7)

4) Ɗang da, Mãrḭ̃ biy i abe di sɨbɨrə̰w me ɗangɨrɨ̰ nɨm gɨ deme
di. (Diyə gɨ mani gɨndəgɨ (Genèse) 2.7)

5) Mãrḭ̃ ɗangɨrɨ̰ gun wunɨw an̰ju dige dige me, àcn̰a hin̰e
kaw, ilə sɨwwə bədə me ca. (Diyə gɨ mani gɨndəgɨ
(Genèse) 1.27-31)

6) Mãrḭ̃ ɗangɨrɨ̰ gun ꞌyàw dwana dɨ idɨ ꞌwacn̰a ladni me àcn̰a
me, ꞌyàw dwana dɨ idɨ an̰jira gɨ mani nə lade me nə àcn̰e
me gɨ ùrə duwa. (Diyə gɨ mani gɨndəgɨ (Genèse) 3.6)

I man me, gun gɨ gɨsage gɨdɨ aba àla àcn̰a mo?
1) I mana gɨ gun di gɨn̰ Mãrḭ̃ bɨw bam me, mɨlan dɨnə gun

day gɨ Mãrḭ̃ mendər nɨm bam. (Diyə gɨ mani gɨndəgɨ
(Genèse) 3.8-11)

2) Mana gɨ gun di mendɨ sɨw bam gɨ Mãrḭ̃ ɗɨm da, made dɨ
idɨ ꞌyáa sɨdəndɨ gɨ doni me, dúndɨrəndɨ me, yalandɨ nɨm.
(Diyə gɨ mani gɨndəgɨ (Genèse) 3.18; Rom 6.23)

19



Gɨlə gɨ dunamɨn (9): Àcn̰a

Gɨlə gɨ dunamɨn (9)

Àcn̰a
Àcn̰a di, i na mo?

1) Àcn̰a da, i àla gɨ mani nə Mãrḭ̃ ùrgɨ bədə. (1 Jã 3.4, 5.17)
2) Àcn̰a da, i ꞌwacn̰a gɨ mani nə Mãrḭ̃ ùrgɨ di com me, mə gɨn̰

gaba àlagɨ ̀ bam gɨ ùrə dɨma. (Jak 4.17)
3) Àcn̰a di, i àla gɨ mani nə ꞌyolɨw Mãrḭ̃ bədə.
4) Gɨn̰ə gɨ Jesu Kris gɨ i aba ꞌyàm bɨlə di bam da, i àla gɨ

àcn̰a. (Jã 3.18)
I wi me, nem kɨdə gun daa àcn̰a lə mo?

I kala gɨ dusɨrəndɨ Jesu Kris dɨwwə mɨra me nem kɨdəndɨ
daa àcn̰a lə. (Matiyə 1.21; Jã 3.16; Rom 7.24-25)

Gɨlə gɨ mwaj (10): Bɨlə

Gɨlə gɨ mwaj (10)

Bɨlə
Mani nə gɨ ꞌwogɨgɨ bɨlə gɨnə dúndɨm dɨra da, i na mo?
Bɨlə gɨnə dúndɨm dɨra da, i kɨdɨ gɨ sɨm daa myandara gɨ dɨrɨn̰
bɨrɨ̰n̰ gɨ àcn̰a hára gandɨw di ɨsəwwə me, i ꞌywaa gɨ bɨlə gaba
dama gɨ dɨrəw bɨrɨ̰n̰ (Jã 3.16; Matiyə 1.21).
I wi me, ɗangɨr̰a bɨlə gɨnə gun dúndɨw di mo?

1) I Abɨrandɨ gɨ Mãrḭ̃ di me, ɗangɨra̰ bɨrmə gaba ꞌyàw bɨlə
gɨnə dúndɨw di, an̰ju. (Jã 3.16; Rom 5.18)

2) Mãrḭ̃ di sɨw duwa gang me, gɨdə gun me, də ꞌwogɨw ɨnda
nɨm Mãrḭ̃ gorɨndɨw, an̰ji àsɨ dɨw dodə bɨraa made duwa lə
bá, əw, bɨraa made duwa dɨ daa habda gɨ dagɨla sɨwwə di.
Made duwa dɨ an̰ji mardɨ di me, biygɨ gɨ nare àcn̰a bam
dɨdəgɨ lə. (Pilip 2.5-8)

I man me, gun dúndɨw di nem ꞌywaa bɨlə mo?
1) I gɨ kala gɨ dusɨw Jesu gɨnə Mãrḭ̃ gorɨndɨw dɨwwə. (Jã 3.3,

14.16; Paja nənə Jesu duwa (Actes) 16.30-31, 4.12)
2) Gun gɨ we we gɨ ꞌywana bɨlə gɨnə dúndɨw dɨra da, an̰ji

gɨdɨ i gun gɨ dɨrway. (2 Korentɨ 5.17; Rom 10.9-10)
3) Bɨlə di da, gɨ ꞌyow i dii mɨn mɨra me, an̰ji nem nwala bam

bədə. (Jã 10.28-29)
Mana gɨ mə wor nɨm sɨn̰a dɨdə ka sɨn̰ da, mə nem ɨrɨm ba mə
ꞌyo bɨlə di le ꞌyang mo?
Əw! Kretiye gɨ bo bɨw Kris sumɨw da, mana gɨ an̰ji wor nɨm
sɨn̰a dɨdə ka sɨn̰ da, ꞌyo bɨlə di le ꞌyang, dusɨw i dodə. (Jã 1.2,
3.36, 5.24)

Gɨlə gɨ mwaj dii mɨn (11): Biyə gɨ Mãrḭ̃ biy kretiye chɨǵɨ jiga

Gɨlə gɨ mwaj dii mɨn (11)

Biyə gɨ Mãr̰ĩ biy kretiye chɨǵɨ jiga
Gwale gɨ Mãr̰ĩ biy gun chɨẃ jiga di da, gɨndɨw dɨ biyə i man mo?
Gwale gɨ ta di ùr baa way Mãrḭ̃ ba biy gun chɨẃ jiga dara
an̰ji ba ina i gun duwa me, ba ina i aba àlaw giyə duwa me.
(Lebitik 20.26)
I wi me, biy gun chɨẃ Mãr̰ĩ jiga di mo?

1) I Mãrḭ̃ gang me piy nare chɨǵɨ wun mɨńdagɨ jiga dara ba
ina i nare duwa. An̰ji àl yande gɨ bɨrmə gɨnə made dɨnə
Jesu Kris duwa di. (Ebɨrə 9.13-17, 10.10)

2) Mãrḭ̃ biy gun chɨẃ wun mɨnaw jiga i gɨ dúndi dɨ wuse me,
gɨ gwale duwa gɨ wun mɨnaw jiga di me ca. (1 Piyer 1.2;
Jã 17.17)

3) Mãrḭ̃ ilə piyəndɨ chəńdɨ wunə mɨnandɨ jiga dara dusi ɨnda
dɨ kala Jesu Kris dɨwwə. (Paja nənə Jesu duwa (Actes)
26.18)

I mindi na me, Mãr̰ĩ piy nare duwa chɨǵɨ wun mɨńdagɨ jiga mo?
1) Mana gɨ də ùrnə Jesu Kris di ba i dole ɨnda gaba bɨləndɨ

da, i dawa dɨ ta di lə dog me Mãrḭ̃ piyndɨ chɨńdɨ wun
mɨnandɨ jiga me ca. (1 Korentɨ 10.11; Ebɨrə 10.14)

2) Wála gɨ də damnang lə sɨn̰a dɨdə ka sɨn̰ da, nendɨ nə də
ꞌyang kretiye da, ùrɨndɨ kan̰ja ꞌwacn̰a Mãrḭ̃ dusɨw ha nɨm
dɨrəndɨ pii pii dara kal ba də gɨlnə mani nə lade Mãrḭ̃
dɨrəwwə. Yande da, Aba ciri gɨ Jesu ha kɨlangandɨ le. An̰ji
ha cwandɨ, də ha wunəw ya an̰ju de gɨ ꞌywagda duwa gɨ
dɨrɨn̰ bɨrɨ̰n̰ gɨ nan̰ di lə. (2 Piyer 3.18; 2 Korentɨ 3.18) I
sɨdɨ, kretiye nem ɨndara àcn̰a lə le, me mana gɨ an̰ji wor
ilə àcn̰a lə di sɨn̰ da, dusɨw i dodə labiya bədə. (1 Jã 3.9)
Gwale gɨ nare wayɨw ba kretiye da, ba nem àla gɨ àcn̰a

Gɨlə gɨ mwaj dii mɨn (11): Biyə gɨ Mãrḭ̃ biy kretiye chɨǵɨ jiga

bədə bɨrɨ̰n̰ da, i gwale gɨ kulagɨ. (1 Jã 1.10, 2.1)
3) I wála gɨ də dara hára dama alə daa Mãrḭ̃yə do me, də

hárang àla mani nə lade nə bor gɨ mani nənə Abɨrandɨ gɨ
Mãrḭ̃ duwa di kɨrab sɨn̰. (1 Tesalonik 5.23)

Gɨlə gɨ mwaj dii sɨr (12): Gɨrsə

Gɨlə gɨ mwaj dii sɨr (12)

Gɨrsə gaba lama gun me, gɨrsə
gaba ꞌwacn̰a gun dusɨw me

Gɨrsə gaba lama gun me, gɨrsə gaba ꞌwacn̰a gun dusɨw me, i nə
we mo?
Gɨrsə gaba lama gun: Gɨrsə gaba lama gun da, i Sidan me hára
nɨm tandi dara ba dɨ àsɨ gɨ kretiye àla gɨ àcn̰a lə. (Diyə gɨ mani
gɨndəgɨ (Genèse) 39.7)

Gɨrsə gaba ꞌwacn̰a gun dusɨw: Gɨrsə gaba ꞌwacn̰a gun dusɨw
da, i Mãrḭ̃ me kaldɨ Sidan bɨrmə me àl gɨ kretiye wamani di.
Gɨrsə gɨ ta di i dara ꞌwacn̰a kretiye dusɨw ba i Mãrḭ̃ dɨwwə mɨn
ꞌyang mo? (Job 1.6-12)

Ɓag da, i Sidan me ùr ba dɨ lamna nare gɨ mani woni wamagɨ
sɨdəgɨ tandi dara bwagɨ mana gɨ àcn̰a lə. Me Mãrḭ̃ duwa da,
gɨrsɨ nare dara yara gɨ dusɨrəgɨ.
I mani na me, nem lama kretiye àsaw àla gɨ àcn̰a lə di mo?

1) I ɨrmə gɨ àcn̰e gɨ gun dusɨwwə me, nem lamɨw àsɨw àla gɨ
àcn̰a lə.(Jak 1.13-15)

2) I mani nə swaa i Sidan sɨdə me nem lamɨndɨ àlɨndɨ àla gɨ
àcn̰a lə. (Markɨ 1.13)

3) I mani pad nə bor gɨ bii gɨ ꞌwoo gɨnə Mãrḭ̃ duwa bədə me
nem lamɨndɨ àlɨndɨ àla gɨ àcn̰a lə. Ha ꞌyaa i mani nə swaa
i nare nə ilə tuləndɨ lə, labaa, mani nə mana gɨ tuləndɨ lə
liwndɨ daa. (1 Jã 2.15-17)

Gɨlə gɨ mwaj dii sɨr (12): Gɨrsə

Kretiye da, ha yəə sɨw i man gɨrsə gaba lama gun labaa, gɨrsə
gaba ꞌwacn̰a gun dusɨw di lə mo?

1) Kretiye da, i gɨ dusi dɨ kala dɨ mɨn Mãrḭ̃ dɨwwə me nem
yəə sɨw woyye mana gɨ gɨrsə gɨ ya ta de pad dɨrəwwə.
(Rom 8.28)

2) Gɨrsə pad gɨ ùr baa bondɨ bam da, də nem yəə sɨdəndɨ
woyye. (Jak 4.7-24; 2 Timote 2.22; 1 Piyer 5.9)

3) Nendɨ nə kretiye da, ùrɨndɨ i gama sɨdəndɨ ɨnda gang le gɨ
wála wála. (1 Piyer 4.7, 5.8).

4) Də nem amsa Mãrḭ̃ le dara kal mani mɨn lamnandɨ
bwanandɨ àla gɨ àcn̰a lə bədə. (Matiyə 6.13)

Gɨrsə gaba ꞌwacn̰a kretiye dusɨw da, hára i gɨ na mo?
1) Gɨrsə gaba ꞌwacn̰a kretiye dusɨrəgɨ da, ꞌyàgɨ ́ dwana bɨrmə

gɨnə Mãrḭ̃ duwa lə. (Job 23.10)
2) Gɨrsə gɨ ta di, wagɨ kretiye lə yəə gɨ sɨw wòy mana gɨ

wamaniyə. (1 Piyer 5.9)
3) Gɨrsə gɨ ta di, bow Aba ciri gɨ Mãrḭ̃ sɨwwə me, ꞌyàw sii

ꞌywala me ca. (1 Piyer 1.6-7)
4) Gɨrsə gɨ ta di àsɨdɨ Sidan jawe dɨdə. (Matiyə 4.10-11)

Gɨlə gɨ mwaj dii sɨr (12): ꞌWacn̰a gɨ mani nə Mãrḭ̃ ùrgɨ

Gɨlə gɨ mwaj dii subu (13)

ꞌWacn̰a gɨ mani nə Mãr̰ĩ ùrgɨ
I man me, nendɨ nə kretiye da, də nem ꞌwacn̰a mani nə Mãr̰ĩ
ùrgɨ di mo?
Kretiye gɨ ꞌyang bá bá da, ùr baa ꞌwocn̰ mani nə Mãrḭ̃ ùr baa
àlnagɨ kɨrab kɨrab dama duwa gɨ sɨn̰a dɨdə ka, ya giyə gɨ àla me
úrə gɨ sɨdəndɨ deme gɨ abe me de. Mani nə ɗang kaw ilə sɨn̰.
Me mani nə ya ta de di da, ꞌwacn̰a day womɨndɨ le jwab jwab.
Yande kaw, Aba ciri gɨ Mãrḭ̃ ha wandɨ lə ꞌwacn̰a gɨ mani nə
bɨlɨndɨ ꞌwacn̰a di. Yarna, mani nə yab nə gɨ jangɨgɨ lə Maktubu
dɨnə Mãrḭ̃yə dara gun gɨ gɨsage ba ꞌwacn̰ana ɨrmə gɨnə Mãrḭ̃
duwa di me, i ta:

1) Pii da, kal gun di ùrnə Jesu Kris di le ba i aba ꞌyàw bɨlə me
ba i aba ciri duwa me. Gun gɨ yande di nem amsa Mãrḭ̃ye
me, Mãrḭ̃ ha gɨləw ɨrmə duwa di daa. (Jã 15.7).

2) Ása gɨ Maktubu dɨnə Mãrḭ̃ duwa da, wandɨ lə ꞌwacn̰a
gɨ ùrə gɨnə Mãrḭ̃ duwa di lə. (Diri (Psaume) 119.104;
2 Timote 3.16-17)

3) Dúndi dɨ wuse da, gɨlɨndɨ bɨrmə gɨnə Mãrḭ̃ duwa le.
(Jã 16.13)

4) Gɨsəni gɨnə Mãrḭ̃ dɨndaw nə ꞌyang day kaw nem gɨləndɨ
bɨrmə gɨnə Mãrḭ̃ di me. (Paja nənə Jesu duwa (Actes)
9.6,15-16)

5) Yara gɨ mani nə àlal tuləndɨ lə ladɨ. (Paja nənə Jesu
duwa (Actes) 28.9-10)

Yarna mani nə yab nə lade nə nə wayang gwale day daa di i ta:
1) Mãrḭ̃ ha gɨləw gun gɨ mɨn ɨrmə duwa gɨ bɨrmə gɨ jiga me,

gun gɨ mɨn ɗang, gɨ bɨrmə gɨ jiga me ca.

Gɨlə gɨ mwaj dii sɨr (12): ꞌWacn̰a gɨ mani nə Mãrḭ̃ ùrgɨ

2) Kal pama woni cwaa sɨdəgɨ ba i woni cɨmə Mãrḭ̃ bɨw
di ɗi, me yɨ gwale gɨnə woni basɨni day bədə me ca.
(Esayi 42.8)

3) Kal kala dusɨm chine dɨwwə ɗi me, mani nə ɗang nə hára
lə di dɨdəgɨ lə bədə me. (Deteronom 13.1-5).

4) Yəə gɨ gwale gɨnə woni charwa da, ladɨ bədə, bor gɨ ɨrmə
gɨnə Mãrḭ̃ duwa bədə. Kal dusɨm Mãrḭ̃ dɨwwə mɨn me, mə
ha ꞌwacn̰a ɨrmə gɨnə Mãrḭ̃ duwa di mana gɨ mani dɨma
pad nə mə ha àlagɨ ̀ lə. (Gwale gɨ diri (Proverbes) 3.5-6)

Gɨlə gɨ mwaj dii wodɨ (14): Amsa gɨ Mãrḭ̃

Gɨlə gɨ mwaj dii wodɨ (14)

Amsa gɨ Mãr̰ĩ
Amsa gɨ Mãr̰ĩ da, i na mo?
Amsa gɨ Mãrḭ̃ da, i waya gɨ gwale gɨ Mãrḭ̃. Waya gɨ gwale gɨ ta
di lə da, bwaw gɨ sɨwwə ilə me, mɨrgəw gɨ Mãrḭ̃ mani nə mə
ùrgɨ di dɨdəgɨ lə me, wayaw gɨ Mãrḭ̃ wamani gɨ ilə àlammə caga
ka me, àlaw gɨ Mãrḭ̃ dóche duwa dara ladni gɨ àl gandɨm me,
mani nə ɗang me. (Jã 17.1; Matiyə 18.19; Pilip 4.6).

Də amsang Abɨrandɨ gɨ Mãrḭ̃, me Mãrḭ̃ gorɨndɨw me, dúndi
dɨnə Mãrḭ̃ duwa me. Cendi i Mãrḭ̃ sɨw gɨ subu gɨ wun mɨnaw
jiga di. (2 Korentɨ 13.14).
Də nem amsaw i wi Mãr̰ĩ mo?

1) Də amsang nare nə i woni mara̰nde ɨnda. (Luk 6.27-28)
2) Də amsang dara nare woni ɗɨbɨ dɨrəndɨ lə. (1 Timote 2.2)
3) Də amsang dara kretiye pad. (Epes 6.18)
4) Də amsang dara paster me nare nə ɗang woni àlaw Mãrḭ̃

giyə me . (Ebɨrə 13.18; Epes 6.19)
5) Də amsang dara àsa gɨ berni dɨnə Nõ dɨ lade dɨra.

(Luk 10.2)
6) Də amsang dara sɨdəndɨ ɨnda gang me ca.

(2 Korentɨ 12.7-8)
Kretiye da, ha amsa Mãr̰ĩ i man mo?

1) Də amsang Mãrḭ̃ gɨ dusi dɨ kala Mãrḭ̃ dɨwwə dɨban gaga
dusɨrəndɨ lə. (Matiyə 21.22; Jak 1.6).

2) Də amsang Mãrḭ̃ gɨ dúndi dɨ wuse me, gɨ ɨrmə gɨnə Mãrḭ̃
duwa lə me. (Jud 10.20; Matiyə 26.39; 1 Jã 5.4)

Gɨlə gɨ mwaj dii wodɨ (14): Amsa gɨ Mãrḭ̃

Gwale gɨndɨw:
Amsa gɨ Mãrḭ̃ gɨ dúndi dɨ wuse da, way i dara ba ùrɨndɨ i waya
bii gɨ ɗang le bá bədə. Me way i dara ba də kalnadɨ dúndi dɨ
wuse bɨrmə ba ɗɨbɨnə dɨrəndɨ lə tandi amsa ɨnda gɨ Mãrḭ̃yə di.

3) Də amsang Mãrḭ̃ gɨ àsa gɨ dii dodə dɨrəwwə. Gun da, i gɨ
bɨrmə gaba wayaw Mãrḭ̃ ba àlnaw mani gɨ ùrə gɨnə gun
duwa bədə me, nem ɨrməw Mãrḭ̃ mani nə dɨrəw ùrgɨ gɨ
dwana bədə. An̰ji nem amsa i ùrə gɨnə Mãrḭ̃ duwa mɨra.
Gwale gɨ jangar lə mana gɨ maktubu dɨnə Esayi 45.11 da,
gɨ biy gɨndɨw ladɨ bədə jwab jwab. Nare nə yab da, way
day, gwale gɨ ta di gɨndɨw dɨ biyə da, way Mãrḭ̃ ba ùr ba
də ɨrmɨnəw ɨnda mani woni àla le. Me gwale gɨ ta di,
də ásɨnaw i berse gɨ 9 bá da, də ha ꞌwacn̰a dara gwale
gɨ ta di i gɨ Mãrḭ̃ ɨrɨ̰n̰ i nare duwa, i mani woni àla bədə.
Mãrḭ̃ gɨlɨndɨ ba də ɨrmɨnəw ɨnda mani woni àlandɨ mana
gɨ amsa ɨnda lə nendɨ bədə, me ɓag da, Mãrḭ̃ di way da,
nendɨ di, ba də i nare woni nyama ɗɨbə dɨrəwwə mɨrgəw
amsaw gɨ mani bədə me, ɨrməw mani ɨnda bədə me ca.
(Diyə gɨ mani gɨndəgɨ (Genèse) 18.27; 2 Kuronik 7.14,
33.12-13; Luk 18.9-14; Rom 8.26)

4) Amsa ɨnda gɨ Mãrḭ̃ da, i gɨ Jesu Kris sumɨw. (Jã 14.13-14)
Də waynaw Jesu mani nə də ùrgɨ amsa ɨnda lə di gɨ dii
gɨrə̰ bədə kaw, Jesu nem dwaya amsa ɨnda. (Matiyə 6.7).
Ɗang kaw, kal də ɓamang mani nə charwa gɨ amsa ɨnda
di ɗi. Wàla labaa, swani labaa, dùmbu labaa, jele gɨ ire
labaa, barge gɨ burage labaa, cida labaa, goro labaa, gani
labaa, nimi labaa, mani nə ɗang nə jiga jiga di, i mani
nə bor gɨ amsa ɨnda gɨ Mãrḭ̃ bədə. Də nem amsa Mãrḭ̃ gɨ
gwale gɨ bɨdəndɨ mɨra.

5) Mãrḭ̃ ùr ba də amsɨnawwe dɨban bwaa gɨ gwayni.
(Luk 18.1; 1 Tesalonik 5.17)

6) Də damnang i man man me, də amsɨna gɨ Mãrḭ̃ kaw, an̰ji
nem dwaya amsa ɨnda di le. Mana gɨ də damnang i dodə
labaa, də ɗɨbɨnə i daa labaa, də ina i dodə kaw, də nem
amsawwe. Mãrḭ̃ doy Jonas amsa duwa mana gɨ an̰ji i nɨm
dòche nudəwwə. (Jonas 2.1)

7) Hɨrmə gɨ machè me gɨ cherni me da, nem waw kretiye lə
dɨbə gɨ Mãrḭ̃ dɨrəwwə nan̰ amsaw lə. Yande kaw, kal də
ꞌwacn̰ang dara nare pad i gɨ dwana dɨ idɨ hɨrmə gɨ machè
me gɨ cherni me di bədə. Nendɨ nə də ꞌyang i kretiye ɗɨm
da, ùrɨndɨ ꞌwacn̰a sɨdəndɨ ɨnda gang le me, ꞌwacn̰a dwana
ɨnda dɨ idɨ àla gɨ mani le me. Dara kal də myandɨna ɨnda
sɨdəndɨ gɨ i kulu gɨnə dúndi dɨ wuse dɨra di bam bədə.
Myanda gɨ sɨdəndɨ bam da, i àcn̰a gɨ ɗang bi tug. Hɨrmə gɨ
machè me gɨ cherni me da, i bii gɨ ꞌwoo gɨnə Mãrḭ̃ duwa
bədə. Mə hɨrmɨnə gɨ machè bədə me, gɨ cherni bədə me,
mə amsɨna Mãrḭ̃ kaw, an̰ji doyɨmme. (Matiyə 21.21-22)

8) Ásɨndɨ angal ɨnda: Nulə gɨ gurà amsa nɨm gɨ Mãrḭ̃yə da,
nem àla Mãrḭ̃ gɨ dwana dara ba ꞌyànandɨ gɨ mani nə də
amsɨw di bədə. Cor mana gɨ də nulɨndɨ gurà dara àcn̰a
ɨnda da, i mani nə gɨl dara ba də bo bagɨnne ꞌyang dara
àcn̰a ɨnda di me, nem gɨlə dara ba də ùr le ꞌyang kal Mãrḭ̃
dusɨw ba hɨlalna le àcn̰a ɨnda di dɨwwə. (Luk 7.36-50)

9) Nendɨ nə EEACT da, də gɨsəng nare nə ciri dwarɨ̰ lə bá bá
labaa, gun mɨn bá bá ba kan̰jɨna mana day me dawa day
dɨ idɨ amsa Mãrḭ̃. Ladni duwa da, i mana gɨ hɨraja ilə bədə
lə labaa, i dawa dɨ mana ɗugɨl le. Gɨ dawa kaw, ladɨ le,
gɨ changa kaw, ladɨ le. Kal gɨ amsɨna Mãrḭ̃ gɨ bii gɨ nare
ꞌwocn̰ɨw pad. Cor dayara gaba wála daa amsa gɨ Mãrḭ̃ da,
də ɨmgɨ nare ɨnda bam, dara mana gɨ mɨnnə da, mani nə
àcn̰e àlal lə gɨ changa.

I mani nə we me, ɨmɨw Mãr̰ĩ dwaya amsa ɨnda bam di mo?
1) I àcn̰a me i mani nə pii woni ɨməw Mãrḭ̃ dwaya amsa ɨnda

di bam. (Esayi 59.1-2)
2) I amsa gɨ mani nə ꞌyolɨw Mãrḭ̃ bədə. (Jak 4.3)
3) Də gagɨnang dusɨrəndɨ lə da, i mani woni myanda amsa

ɨnda dwana duwa bam. (Jak 1.5-8)
4) Də gɨn̰nəng kala dusɨrəndɨ hɨlala kwandandɨ àcn̰a day

dɨwwə bam da, i mani woni myanda amsa ɨnda dwana
duwa bam. (Markɨ 11.25-26)

Gwale gaba gama dɨmmə
Mãrḭ̃ nem cwaw gun amsa dɨwwə gɨ bɨrmə subu. Bɨrmə gɨ subu
gɨ ta di i ta:

1) Gaa Mãrḭ̃ ha àlandɨ mani nə də ùrɨw di wála gɨ ta lə dog.
(Paja nənə Jesu duwa (Actes) 12.5-17)

2) Gaa Mãrḭ̃ ha wayandɨ ba də ɓyadɨna le ɓam do.
(Daniyel 10.10-14)

3) Gaa Mãrḭ̃ ha ɨməndɨ mani nə də ùrɨw di bam, dara an̰ji
ꞌwocn̰ mani nə ha lada ganandɨ di ɗoy nə də ùrgɨ di bam.
(Diri (Psaume) 115.3; Daniyel 4.35)

Gɨlə gɨ mwaj bii jii (15)

Eglis
Mani nə gɨ ꞌwogɨgɨ Eglis di, i na mo?
Sumi gɨ Eglis di da, gɨndɨw dɨ biyə i subu:

1) Eglis di da, i dayara gɨ nare nənə Mãrḭ̃ duwa dayar daa
mɨn. (Paja nənə Jesu duwa (Actes) 19.32)

2) I sumi gɨ gɨ ꞌwogɨ gɨ kretiye pad nə dayar daa mɨn mana gɨ
dénomination dayyə, ya EEACT, EET, EFLT, Baptiste ta de.

3) I nare pad nə sumdəgɨ jangar ilə "Maktubu dɨ idɨ bɨlə" lə
di. (1 Korentɨ 1.2) I nare nə sɨn̰a gɨndɨdɨ lə pad nə Mãrḭ̃
ꞌwagagɨ me dúndi dɨ wuse dáygɨ daa Jesu gɨndɨwwə mɨn.
(Kolos 1.24; Epes 5.23)

Gwale sɨw gaba gama dɨmmə
Nare yab nə sumdəgɨ jangara maktubu dɨ idɨ bɨlə lə di, mar
bam ɗɨm. Cendi jara say ladɨ me àla abnani me, caga da, ilə
bwaa gwayniyə gɨ Jesu mɨn. Nendɨ nə ɗang da, də wor ilə jara
say di lə sɨn̰ bɨraa ɗan̰ Mãrḭ̃ ha ꞌwagandɨ sɨwwə me, də hárang
ꞌyaa woni àla abnani di me ca. (Ebɨrə 11.39-40; 12.1).
Nare nənə Mãr̰ĩ duwa nə dayar daa mɨn di, giyə day i na mo?

1) Giyə day i àsa gɨ berni dɨnə Nõ dɨ lade dɨnə Aba ciri gɨ
Jesu Kris duwa. (Matiyə 28.19; Paja nənə Jesu duwa
(Actes) 1.8)

2) I wagɨ gɨ nare nə mani jalgɨ lə me, nare woni gɨlə dɨrɨn̰ me,
nə dwana day ilə bədə me. (Jak 1.27; Matiyə 25.34-46)

3) Ɗang da, i wagɨ gɨ kretiye di lə dara dusi day dɨ kala
Mãrḭ̃ dɨwwə di ba jwarna hana nɨm pii pii me, cendi ba
ꞌwacn̰ana gwale gɨnə Mãrḭ̃ duwa gɨndɨw nan̰. Me i wagɨ gɨ
nare woni àla giyə gɨnə gwale gɨnə Jesu Kris duwa di lə
me. (2 Korentɨ 8.1-5; Epes 4.11-12)

4) Kretiye gɨ àl mani nə ha lə bɨrmə gɨnə Mãrḭ̃yə bədə da,
ɗɨbɨnəw dodə bɨraa wála gɨ an̰ji cwarnay ꞌywana Mãrḭ̃
gɨdawwə bá do, dara kal nare pad nə ilə gandang ta di, ba
ꞌwacn̰ana bɨrmə gɨ lade. (2 Timote 4.1-2)

I gɨ bɨrmə gɨ we me, də nem àla gɨ giyə gɨnə Eglis di mo?
1) I gɨ ꞌyàa gɨ sɨdəndɨ gɨ doni sarga bɨrɨ̰n̰. (Rom 12.1-2;

2 Korentɨ 8.5)
2) I gɨ ꞌwoo gɨ sɨdəndɨ gɨ doni me, dawa ɨnda dɨ idɨ àla giyə

me, dara àlaw gɨ Mãrḭ̃ giyə duwa. (Rom 12.1-2)
3) I gɨ amsa gɨ Mãrḭ̃ me, mɨrgəw me, dara giyə gɨnə Eglis

dɨra di. (Paja nənə Jesu duwa (Actes) 12.5)
4) Ɗang da, i ꞌyàa gɨ mani ɨnda nə ꞌywaa dara giyə gɨnə Eglis

dɨra di. (Paja nənə Jesu duwa (Actes) 4.34, 37)
Gwale sɨw gaba gama dɨmmə
Kal mə ꞌwocn̰ dwana dɨ dúndi dɨnə Mãrḭ̃ duwa ꞌyàm gandɨdɨ di
me, àlɨw gɨ Mãrḭ̃ giyə mana gɨ kwandam nare nənə Mãrḭ̃ duwa
nə dayar daa mɨn di dwara̰gɨ lə. (1 Timote 4.14)

Gɨlə gɨ mwaj dii kubi (16)

Cwara gɨnə Kris duwa
Cwara gɨnə Kris duwa di da, i na mo?
Cwara gɨnə Kris duwa di da, i hára duwa gɨ sɨn̰a dɨdɨ lə ka gaba
dii sɨr. (Paja nənə Jesu duwa (Actes) 1.11; Jã 14.3)
Gwale gaba gama dɨdəndɨ lə
Kal dusɨrəndɨ gunəndɨ daa dara Jesu di, gɨra sɨn̰a dɨdə i gɨ sɨw gɨ
doni, an̰ji mar, gɨ muw dodə me, wála gɨ subu lə da, an̰ji dɨm daa
munɨ lə, targɨn̰ ɗang da, an̰ji so yá daa Mãrḭ̃yə. (Matiyə 1.25;
1 Korentɨ 15.3-5; Paja nənə Jesu duwa (Actes) 1.9)
I mindi na me, dole gɨ Jesu Kris di cwara hára lə di mo?

1) Jesu di, ɨrmɨw gun mɨn wála gɨnə cwara duwa di bədə.
(Matiyə 24.36)

2) An̰ji wayndɨ wála duwa gɨ baa cwara lə ɗən̰ di bədə da,
kan̰ja gɨ wála gɨ ta di da, dolɨndɨ nendɨ bədə. (Paja nənə
Jesu duwa (Actes) 1.7)

Jesu di, cwara lə dara àla i na mo?
1) Jesu di, cwara hára lə dara laya kretiye nə ꞌyang dara hára

nɨm gandagɨ. (Jã 14.3)
2) An̰ji cwara hára lə dara laya nare duwa di hára nɨm ya

deme duwa dɨ ꞌwoo de, dara àla gɨ dyamdɨrani dɨ geche.
(Apokalis 19.7-9)

3) Jesu cwara hára lə dara cwaa nare nə an̰ji kɨdɨgɨ daa di
nare sɨdəgɨ nə ladɨbe nə àcn̰a hin̰e kaw ilə sɨdəgɨ lə bədə.

4) An̰ji cwara hára lə dara ꞌywagaw wi wi kaw gwayni
duwa gɨnə mani nə an̰ji àlgɨ di. (Apokalis 22.12;
2 Korentɨ 5.10)

5) An̰ji cwara hára lə dara agɨ nare pad sariya. (Paja nənə
Jesu duwa (Actes) 17.31)

Gwale gɨndɨw
Gwale gɨnə sariya dɨ ta di da, dol nare nə gɨn̰ yəə gɨ gwale gɨnə
Jesu duwa gaba ꞌyàgɨ ́ bɨlə bam me, gɨn̰ ꞌwacn̰aw baa i dole day
bam me, di mɨra. (Rom 8.1; Jã 5.24)
I mani na me, ha gɨlə cwara gɨnə Kris duwa di, ba i ib mo?

1) Woni cɨmə Mãrḭ̃ bɨw woni kulagɨ me, woni cwaa sɨdəgɨ ba
gɨ i Kris me, hára lə. (Matiyə 24.5, 11.24).

2) Àcn̰a ha jwara hára pii pii me, dwani dɨ idɨ àla gɨ Mãrḭ̃ da,
ha hɨlala le. (Matiyə 24.12)̩

3) Say me, gwale dɨra me, ha ꞌyaa lə nan̰ye. (Matiyə 24.6-7)
4) Badɨgara me, mwom dɨrəw jiga jiga me, ha ꞌyaa lə nan̰ye.

(Matiyə 24.7)
5) Nare ha gɨləgɨ kwandagɨ dɨrəgɨ nan̰ me, daa me, sɨn̰a me,

hára lə gɨ wamani jiga jiga me ca. (Matiyə 24.7-10)
6) Nare ha ɨlə kretiye nan̰ye. (Matiyə 24.9-10)
7) Mani ɗang nə gechide nan̰ ilə àlala lə ɗɨm. (2 Timote 3.1-5,

4.3)
Cwara gɨnə gɨnə Kris duwa di da, ha ꞌyaa i man mo?
Cwara gɨnə Kris duwa lə di da, mani sɨr ilə:

1) Nə mɨn da, i hára gɨnə Kris duwa gaba laya woni kala
dusɨrəgɨ dɨwwə pad. Hára gɨ ta di, gɨ ꞌwogɨw Biyə gɨ nare
nə kretiye hára nɨm. (1 Tesalonik 4.13-17) Biyə gɨ nare nə
kretiye hára nɨm tarɨwwə da, wamani gɨ geche ha ꞌyaa lə
sɨn̰a gɨndɨdɨ lə pad, me nare nə ɗang yab ha kala dusɨrəgɨ
Jesu dɨwwə.

2) Mani nə dii sɨrrə da, Jesu cwara hára lə sɨn̰a dɨdə gɨ
kretiye pad, me, cendi ha dama sɨn̰a dɨdə ka wama dwãrḭ̃
àla aliya dubu mɨn (1 000). (Apokalis 20.4-5) Aliya gɨ
dubu mɨn di dalawwə da, gɨ ha maa Sidan dodə gak gɨ sul
ɨmədɨ lama gɨ nare bam.

Mani woni gama dɨdəndɨ lə dara cwara gɨnə Kris duwa di
1) Cwara duwa gɨ ta di da, ha ꞌyaa i jisgɨ. (Markɨ 13.36;

1 Tesalonik 5.2)
2) Jesu cwara hára lə i gɨ gasɨnani duwa me, gɨ ꞌywagda

duwa me. (1 Tesalonik 4.16)
3) Mana gɨ cwara duwa gɨ ta lə da, nare pad ha yaraw gɨ

dɨrəgɨ. (Apokalis 1.7)
I mindi na me, Jesu ha agɨ nare woni kala dusɨrəgɨ dɨwwə bədə
sariya di mo?
I aliya gɨ dubu mɨn (1 000) gɨ an̰ji ha dama nɨm sɨn̰a lə ka di
tarɨwwə me, an̰ji ha agɨ woni kala dusɨrəgɨ dɨwwə bədə di
sariya. (Apokalis 20.11-15)
Gwale gaba gama dɨmmə
Gɨlə gɨ dɨrɨn̰ gɨ geche me, wamani me, gɨ dii mɨn gun wor
yaraw gɨ dɨrəw sɨn̰ hára lə sɨn̰a dɨdə ka Biyə gɨ nare nə kretiye
hára nɨm di tarɨwwə. Mana gɨ wamani gɨ geche gɨ ta lə di da,
Kris day gɨ nə woni kala dusɨrəgɨ dɨwwə nə an̰ji biygɨ yá nɨm ta
di ha ꞌyaa i daa Mãrḭ̃yə dara àla sii ꞌywala gɨnə dyamdɨrani di.
(Matiyə 24.21-22; Daniyel 12.1-2)

Pii pa gɨ Kris day gɨ nə kretiye hára lə lama dwãrḭ̃ sɨn̰a lə ka
àla aliya dubu mɨn (1 000) da, say dɨ gechide ha ꞌyaa lə sɨn̰a
gɨndɨdɨ lə pad. Ha ꞌyaa i say dɨnə nare nənə Mãrḭ̃ duwa gɨ nare
nənə Sidan dɨra. I say dɨ gɨ ꞌwogɨdɨ Harmagedon. Gɨ ꞌwogɨdɨ
yande dara tandi ha àlala i mana gɨ wama gɨ Harmagedonnə.
(Apokalis 19.11-22)

Gɨlə gɨ mwaj dii wurgɨsubu (17)

Batem
Batem da, i na mo?
Batem da, i ɗwanda gɨ gun dodə bɨrɨ̰n̰ mana gɨ nimiyə nare
nənə Mãrḭ̃ duwa nə dayar daa mɨn dɨrəgɨ lə. Dawa dɨ ta la lə
da, aba àla batem di kaw gɨl sɨw daa dara baa ùr dole gɨ Kris
di le ba i aba ciri duwa me, aba ꞌyàw bɨlə me. (Rom 6.3-5;
Matiyə 3.13-17)
Batem di da, àlɨw gun i na mo?

1) Gwale gɨ də wayɨw ɨnda daa nare nənə Mãrḭ̃ duwa nə
dayar daa mɨn dɨrəgɨ lə me, də àlɨw gɨ gun batem ta
di, batem di gɨl dara gun gɨ ta di, ba i kretiye gɨ ꞌyang.
(Markɨ 16.16)

2) Batem i mani woni cwandɨ gɨdəndɨ nare nənə Mãrḭ̃ nə
dayar daa mɨn gun day. (Paja nənə Jesu duwa (Actes)
2.41)

Batem di da, àlɨw gun i na bədə mo?
1) Batem da, ꞌyàw gun bɨlə bədə. (Paja nənə Jesu duwa

(Actes) 8.13-24)
2) Batem wiy àcn̰a gɨnə gun bam bədə. (Jã 1.7)
3) Batem di, gɨ àldɨ i pəgɨn̰ yande bɨrɨ̰n̰ bədə, me tandi gɨl i

made dɨnə Jesu duwa me, dɨmə duwa gɨ daa munɨ lə me
ca. (Rom 6.3-5)

I gɨ wi sumɨw me, də ha àlagɨ gɨ nare batem di mo?
Jesu wayndɨ ba də àlnagɨ nare batem gɨ Abɨrandɨ gɨ Mãrḭ̃
sumɨw, gɨ gorɨndɨw sumɨw me gɨ dúndi dɨ wuse sumdɨ me.
(Matiyə 28.19)

Gɨlə gɨ mwaj dii dunasɨr (18)

Haye gɨnə Aba ciri duwa
Haye gɨnə Aba ciri duwa da, i na mo?
Haye gɨnə Aba ciri duwa da, i mapa me gani gɨ yabɨra̰ yàa duwa
gɨ də womɨw me də chəẁ me mana gɨ də dayarnang daa mɨn
dayara ɨnda gɨ dɨmas dalawwə di. Mapa me gani gɨ yabɨra̰ yàa
duwa me, di gɨl i Aba ciri gɨ Jesu di sɨw gɨ doni me bare duwa
me. Mani nə sɨr nə nendɨ nə kretiye də wamang gandagɨ ta di,
də àlgɨ ɨnda yande dara goo gɨ dusɨrəndɨ daa made dɨnə Jesu
dɨdə me, dɨmə duwa gɨ daa munɨ lə me. (Matiyə 26.26-28)
Gwale gɨndɨw
Gwale gɨnə mapa me gani gɨ yabɨra̰ yàa duwa me, way i dara
mani nə ɓag nə Jesu ɨsɨgɨ woni gɨrsə gwale duwa wom do me,
sanga dɨra da, an̰ji kal sɨw gɨ yəw ha ꞌyáw nɨm sɨn̰. Nendɨ nə
caga da, də piyəng bangaso ɨrmɨw mapa me, də wulasang huy
gɨ kwamge ɨrmɨw bare.
I dara na me, də wamang haye gɨnə Aba ciri duwa di mo?

1) I dara gɨlə dara ba Aba ciri ba ɓamɨndɨ i daa mɨn. (Paja
nənə Jesu duwa (Actes) 2.42)

2) I dara goo gɨ nare dusɨrəgɨ daa made dɨnə Jesu dɨdə me,
dɨmə duwa gɨ daa munɨ lə dɨwwə me. (1 Korentɨ 11.26)

3) Haye gɨnə Aba ciri duwa di i mani nə an̰ji sɨw duwa gang
me wayndɨ ba də àlnagɨ le ɓag. (1 Korentɨ 11.23)

Haye gɨnə Aba ciri di, àlɨndɨ i na mo?
1) An̰ji gundɨ dusɨrəndɨ daa mana gɨ mani nənə Aba ciri gɨ

Jesu duwa nə àlandɨ gandagɨ di dɨdəgɨ lə.

2) Wála gɨ də wamnang haye gɨ ta di bá bá da, an̰ji gundɨ
dusɨrəndɨ daa ɗang bi ladni gɨ Aba ciri àlɨndɨ gandɨw di
dɨwwə.

3) An̰ji ꞌyàndɨ dwana dɨ dɨrway dɨ idɨ àlaw Mãrḭ̃ giyə.
4) An̰ji gundɨ dusɨrəndɨ daa dara àcn̰a da, gwale duwa ba

wom nan̰ye me, an̰ji wandɨ lə kala gɨ àcn̰a bam hən̰ me.
I wi me, ha wama haye gɨnə Aba ciri duwa di mo?

1) Nare pad nə ùr Jesu le ba i Aba ciri day me, aba ꞌyàgɨ ́ bɨlə
me, yɨ gandɨw ladɨ me da, i woni nyama wama haye gɨ ta
di. (Jã 5.24; Rom 8.1)

2) Nare pad nə kala àcn̰a bam me, yala ꞌyo Mãrḭ̃ me, àl mani
nə lade gɨl ba gɨ kala àcn̰a di bam me, ba gɨ yala ꞌyo i Mãrḭ̃
me, ha wama haye gɨ ta di, cendi. (1 Korentɨ 8.1) Gun gɨ
i nare nənə Mãrḭ̃ duwa dwara̰gɨ lə gɨ àl batem ɗɨm me,
nare nənə Mãrḭ̃ duwa di chɨẃ dodə bədə me nem wama
haye gɨ ta di. (Matiyə 18.18)

Gwale gɨndɨw
Mana gɨ də wamnang haye gɨnə Aba ciri duwa di da, mapa
labaa, bangaso gɨ də wamang di da, i Jesu sɨw gɨ doni gɨ ꞌyang
bədə me, gani gɨ yabɨra̰ yàa duwa labaa, huy gɨ kwamge gɨ də
chàng di kaw, i Jesu bare duwa gɨ ꞌyang bədə me ca. Ɨrɨ̰ mani
nə ta di gɨl Jesu sɨw gɨ doni me bare duwa me.
Də nem wama haye gɨnə aba ciri di dii ɨndi na mo?
Də nem wama haye gɨnə Aba ciri di le daa daa ùrə ɨnda lə.
(1 Korentɨ 11.26; Paja nənə Jesu duwa (Actes) 2.46)

Gɨlə gɨ mwaj dii dunamɨn (19)

Àsa gɨ berni dɨnə Nõ dɨ lade dɨra
Giyə gɨ geche gɨ Jesu ꞌyàgɨ gandɨw kretiye do me, so yá nɨm
daa Mãr̰ĩyə sɨn̰ da, i gɨ na mo?
Jesu ùr kretiye ba waynagɨ i nare gwale duwa. An̰ji ùr ba də
gɨlnəgɨ nare nə gɨra kala dusɨrəgɨ dɨwwə mani dara kal cendi
kaw ba kɨdɨnə woni gɨrsə gwale duwa me, ba àlna bɨw gɨ an̰ji
wayandɨ gandɨw bá bá di me ca. Kal cendi kaw ba waynagɨ nare
Nõ dɨ lade di gwale dɨra. Ɗang da, an̰ji ùr ba də àlnagɨ nare
woni kala dusɨrəgɨ dɨwwə di batem me ca. (Matiyə 28.19-20;
Markɨ 16.15; Paja nənə Jesu duwa (Actes) 1.8)
I wi me, ha waya Nõ dɨ lade gwale dɨra mo?

1) Nare pad nə kal dusɨrəgɨ Jesu dɨwwə, an̰ji ba i aba ciri
day me, ba i aba bɨləgɨ daa me da, nem waya Nõ dɨ lade
di gwale dɨra cendi. (Paja nənə Jesu duwa (Actes) 1.8;
8.4)

2) Nare nə mɨn kretiye dwara̰gɨ lə da, waya gɨ Nõ dɨ lade di
gwale dɨra da, i giyə day gɨ àla gɨ wála wála, ya paster me
woni àla Nõ dɨ lade berni dɨra me. (Paja nənə Jesu duwa
(Actes) 13.2)

3) Àsa gɨ berni dɨnə Nõ dɨ lade ina i giyə ɨnda gɨ àla gɨ
wála wála bədə kaw, ùrɨndɨ i kan̰ja gɨ bɨrmə gaba wayagɨ
kwandandɨ nare Nõ dɨ lade di gwale dɨra daa daa bá.

Imanagɨweyəme,dənemwayaNõdɨ ladedi gwaledɨra lə dimo?
Də nem waya Nõ dɨ lade di gwale dɨra le mana lə pad, bɨraa
ha sɨn̰a gɨndɨdɨ lə pad (Paja nənə Jesu duwa (Actes) 1.8),
ya ciri ɨnda dwarɨ̰ lə de labaa, ciri ɨnda dɨdə de labaa, mana
ɨnda gɨ də àl giyə lə de labaa, sug lə de labaa, mana gɨ dayara
gɨ gecheyə de labaa, ciri dɨ geche dɨ ɗangə de labaa, nare nə

wama gɨ ɗangə dwara̰gɨ lə de. (Paja nənə Jesu duwa (Actes)
17.19-22; 16.13-16; 10.23-48)
Də hárang wagɨ woni wayaNõ dɨ lade gwale dɨra lə di i manmo?
Də nem wagɨ woni waya Nõ dɨ lade gwale dɨra lə gɨ gursɨ
me gɨ mani ɨnda nə ꞌywaa me. Də nem jangagɨ maktubu dɨ
idɨ ꞌyàgɨ abnani me sii ꞌywala me giyə lə. (Pilip 4.14-18;
1 Korentɨ 16.1-4)
I gɨ bɨrmə gɨweme, dənemwayagɨNõdɨ lade gwale dɨra lə dimo?

1) Də nem wayaw gɨ gun mɨn Nõ dɨ lade gwale dɨra le me,
cɨmə daa wayaw gɨ ɗang sɨn̰. (Paja nənə Jesu duwa
(Actes) 26.8; Jã 1.4-51)

2) Də nem hára gɨ gɨrə̰, ya nare sɨr de labaa, ɗoy nare sɨr
bam dara cɨmə Nõ dɨ lade gwale dɨra. (Matiyə 10.1-15)

3) Də nem ɗangɨra̰ sɨdəndɨ dɨmə gɨ gɨrə̰ àla wála nan̰ dara
kɨdə nare nə wor mana gɨ àcn̰a lə sɨn̰ daa. (Paja nənə
Jesu duwa (Actes) 17.19-20; 16.13-16; 10.23-48

4) Də nem ɨsəgɨ nare maktubu dɨ idɨ gɨləgɨ gwale gɨnə Mãrḭ̃
labaa, jangagɨ letɨr.

5) Nare nənə Mãrḭ̃ duwa nə dayar daa da, nem kɨjə nare
woni hára àsa berni mana gɨ ciri day dɨ dineyə me, dɨ
gechideyə me, mana gɨ ciri dɨ ɗang dɨ dineyə me dɨ ɗang
dɨ gechideyə me, labaa, nare nə wama gɨ ɗang dwara̰gɨ lə
me. (Paja nənə Jesu duwa (Actes) 13.13)

Gwale gaba gama dɨmmə
Nenin nə EEACT da, nə wur nin sɨdənin nan̰ àsa gɨ berni dɨnə
Nõ dɨ lade gwale dɨra lə ɗoy gɨlə gɨ mani nə ɗang di bam.
(Matiyə 28.18-20) Ɗang kaw, nenin nə EEACT da, nə gɨlgɨ nin
nare mani nənə dusi dɨ kala ladɨ do me, nə àlgɨ nin batem sɨn̰.

Gɨlə gɨ gɨnɨn̰ sɨr (20)

Sii ꞌywala me dayara gɨnə kretiye day me
Sii ꞌywala gɨnə kretiye day

Nare nə kretiye da, ha àla sii ꞌywala day i man mo?
Aliya mɨn dalawwə da, kretiye àl sii ꞌywala gɨ gechide dii subu.
Dɨrɨn̰ nə piiyə da, i yàa gɨnə Jesu duwa. Sii ꞌywala gɨ ta di, gɨ
ꞌwogɨw Nuwel (bii gɨ nasara: Noël) me ca. Gaba dii sɨrrə da, i sii
ꞌywala gaba gɨnə Jesu dɨmə duwa gɨ daa munɨ lə me. Sii ꞌywala
gɨ ta di, gɨ ꞌwogɨw Pak (bii gɨ nasara: Pâques) me ca. Gaba dii
subu da, i àlaw gɨ Mãrḭ̃ dóche dara gama gɨ an̰ji gamɨndɨ aliya
dalawwə (Bii gɨ nasara: Action de grâces).
I. Àla gɨ sii ꞌywala gɨnə yàa gɨnə Jesu duwa (Nuwel)
Yarna maana dɨnə Jesu yàa duwa di mana gɨ Luk 2.8-20 me
Matiyə 1.18-25 me.

1) Kretiye nan̰ ɓɨrɨ̰ wála gɨ gɨnɨn̰ sɨr gɨ bii jii (25) gɨnə duru
gɨ mwaj dii sɨr duwa (25 décembre) chɨẃ jiga dara àla sii
ꞌywala gɨnə yàa gɨnə Jesu duwa.

2) Mana gɨ àla gɨ sii ꞌywala gɨnə yàa gɨnə Jesu duwa lə di da,
mani pad nə də womgɨ da, kal ina i gɨ bɨrmə gɨ dwani
dɨnə Aba ciri gɨ Jesu Kris duwa mɨn me, gaba bwaw Mãrḭ̃
sɨwwə me. (1 Korentɨ 10.31-32)

3) Kretiye gɨ hana lə sii ꞌywala gɨ ta di bədə da, an̰ji ꞌyo bii
gɨ piyə gɨ wála gɨ ta lə di bədə me ca. Àla gɨ sii ꞌywala
gɨnə yàa gɨnə Jesu duwa da, i wála gɨ geche me, i gɨ lade
nan̰ye me ca.

II. Àla gɨ sii ꞌywala gɨnə Jesu dɨmə duwa gɨ daa munɨ lə (Pak)
I sɨdɨ ꞌyang, Jesu di mar me dɨm daa munɨ lə. Wála gɨ an̰ji mar
lə da, i bandɨradi, me an̰ji dɨm daa munɨ lə gɨ dɨmas me. I ta di
me, sii ꞌywala gɨnə Jesu dɨmə duwa gɨ daa munɨ lə di da, tulɨw
sɨr ilə. Gɨ pii da, gɨ bandɨradi da, də ɨrməng made duwa di dɨdə
me, gɨ dɨmas da, də àlang sii ꞌywala gɨnə dɨmə duwa gɨ daa
munɨ lə di. Àla gɨ sii ꞌywala gɨnə dɨmə duwa gɨ daa munɨ lə
di da, i paja duwa di me, diy gɨndɨw àlɨw cendi ɓɨg. Nendɨ nə
kretiye da, də nem kala mani nə àlal ta di taragɨ bam bədə,
dara də ꞌwacn̰ang dara dwani dɨnə Kris duwa di i ɨnda pad.
(Jã 20.19-26; 1 Korentɨ 15.3-4)
Sii ꞌywala gɨnə Jesu dɨmə duwa gɨ daa munɨ lə di da, də àlɨw i
man mo?

1) Wála mɨn bá bá gɨnə dɨmas dɨ də ɨrməng Jesu gɨlə duwa gɨ
dɨrɨn̰yə di da, ladni duwa da, də dayarang dara mɨlawda
Mãrḭ̃ le dara goo gɨ dusɨrəndɨ daa Jesu gɨlə duwa gɨ dɨrɨn̰
di dɨwwə me, àlaw gɨ Mãrḭ̃ dóche dara mani nə àlal wála
mɨn dalawwə bá bá di me ca.

2) Mana gɨ wála gɨnə sii ꞌywala gɨnə Jesu dɨmə duwa gɨ daa
munɨ lə di da, ùrɨndɨ i hára mana gɨ dayara gɨnə nare nənə
Mãrḭ̃ duwa nə dayar daa mɨn day bá. Bədə le, gɨl dara ba
də ꞌwacn̰ang ladni dɨ Mãrḭ̃ àl ganandɨ di bədə. Wála gɨ
dɨmas dɨ sii ꞌywala gɨnə Jesu dɨmə duwa gɨ daa munɨ lə di
da, i wála gɨ geche nan̰ye, dara i wála gɨ ta lə di me, də
gɨlɨw ɨnda Kris di ba də ɨrməng i dɨwwə. Me də gɨləw ɨnda
ɨrmə gɨ dɨwwə di i mana gɨ hára gɨ dayara gaba mɨlawda
Mãrḭ̃yə di. (Matiyə 28.16-17)

3) Nare nə mɨn da, wála gaba àla sii ꞌywala gɨnə Jesu
dɨmə duwa gɨ daa munɨ lə di da, cendi dam u asiyam
dara wayaw Mãrḭ̃ àcn̰a day daa. Ɨrɨ̰ nenin da, nə àl nin
yande bədə dara nə dam nin ɓedɨ wála gɨ sii ꞌywala gɨnə
gɨnə Jesu dɨmə duwa gɨ daa munɨ lə di bá do me, nə
wayɨw Mãrḭ̃ àcn̰a nin sɨn̰ bədə. Wayaw gɨ Mãrḭ̃ àcn̰a ɨnda

daa di, i mani nə ùr i àlagɨ le daa daa wála gɨ dúndi
dɨ wuse gunəndɨ dusɨrəndɨ daa àcn̰a ɨnda di dɨwwə.
(2 Samiyel 12.13; 2 Jã 1.8-9)

III. Dayara gɨ Mãr̰ĩ dɨrəwwə dii mɨn aliya dalawwə dara àlaw
gɨ Mãr̰ĩ dóche (Action de Grâces)
Nare nənə Mãrḭ̃ duwa nə EEACT nə dayar daa mɨn ciriyə ciriyə
da, ɓɨrɨ̰ wála mɨn aliya dalawwə gaba dayara dara àlaw gɨ Mãrḭ̃
dóche dara ladni dɨ an̰ji àl gandagɨ di me, gama gɨ an̰ji gamagɨ
me. Me wála gɨ ɗangə kaw, kal də nɨmnəng àlaw Mãrḭ̃ gaba
bwaa mani pad me, gaba dwana me dóche bam bədə. (Kɨrara
gɨ daa (Exode) 23.16)
Də ha ꞌyàw Mãr̰ĩ mani ɨnda woni àlaw gɨ dóche di i man mo?

1) Ladni duwa da, kretiye bá bá da, dee hára Mãrḭ̃ dɨrəwwə
gɨ dusi dɨ wuse me, gɨ dusi dɨ idɨ ꞌwacn̰a ladni dɨ Mãrḭ̃ àl
gandɨw di me ca. (Rom 12.1-2; Diri (Psaume) 34.1)

2) Də nem háraw gɨ mani pad nə an̰ji ꞌyàndɨ gandagɨ bwaw
nɨm sɨwwə dara àlaw gɨ dóche. Də hárang gɨ ya nə gursɨ
dɨ an̰ji ꞌyàndɨ gandɨdɨ ta de me, mani nə dɨrəgɨ jiga jiga nə
də yigɨgɨ ɨnda ta de me ca. (Lebitik 23.9-10)

3) Mani nə mɨn me də hárang àlagɨ dayara gaba àlaw Mãrḭ̃
dócheyə bədə ilə, ya mani nə i ta:

a) Dama gaba kɨlə mani bam.
b) ꞌWaga gɨ gun gaba kala dusɨw Jesu dɨwwə bədə ba

ꞌyànadɨ Eglis gursɨ duwa.
c) Wayagɨ gɨ nare nənə Mãrḭ̃ duwa pad ba kɨlnə barge

gɨ wundər mɨn bá dara hura dayara gaba àlaw Mãrḭ̃
dócheyə.

d) Sala gɨ nare gursɨ day gɨ dwana. (2 Korentɨ 9.7)

B) Dayara gaba àla mani gɨnə kretiye day
I. Dayara gaba àla dyamdɨrani

1) Dayara gaba àla dyamdɨrani da, i mani nə ꞌyolɨw Mãrḭ̃ye.
(Jã 2.1-12)

2) Dayara gaba àla dyamdɨrani dɨnə kretiye day da, ùr i àla gɨ
bɨrmə duwa ladɨ le. Dayara gɨ ta di kal àlalna ɗwayna aba
àla dyamdɨrani di dwana duwa bədə, dara kal dyamdɨrani
di gɨdɨnə mani nə àcn̰e Mãrḭ̃ dɨrəwwə bədə. Ladni duwa
da, mani woni nwaga chendɨm gɨndɨw labaa, chidɨm
gɨndɨdɨ àla gɨ àcn̰a lə da, kal àlalna dayara gɨ dyamdɨrani
dɨnə kretiye dayyə bədə. (1 Korentɨ 10.31-32; Rom 12.3)

II. ꞌWoo gɨ dwe gɨ man̰ gɨləw Mãr̰ĩ
Ladni duwa da, ùrɨndɨ i laya dɨndɨrandɨ nə yàa hára gɨləw Mãrḭ̃
dara ba piynə bɨw dɨdəgɨ lə mana gɨ cendi wor man̰ sɨn̰. Jesu
kaw, gɨ ꞌwow gɨra nɨm kulu gaba bwasa Mãrḭ̃yə dara ba piynə
bɨw dɨwwə me, gɨ chɨẃ gandɨw jiga me. Àla gɨ yande di i àla gɨ
batem bədə. Nenin nə EEACT da, dine nin nə aliya day nem
mwaj dii sɨr bədə da, nə àlgɨ nin batem bədə. (Markɨ 10.13-16;
Luk 2.22)
III. Dayara gaba chəẃ Mãr̰ĩ mani ɨnda nə ꞌywaa jiga
I ya ba də lay gɨ sɨdəndɨ ɨnda gang me, dɨndɨrandɨ me, ꞌyàw
Mãrḭ̃ dara giyə duwa ta de, ladni duwa da, də chɨẃ Mãrḭ̃ mani
ɨnda nə ꞌywaa jiga dara ba piynə bɨw lə diiyə me ba àlna gɨ giyə
me, i ya ciri ɨnda dɨ dama me, mani nə ꞌywaa nə ilə dwarɨ̰ lə
me ta de, labaa, mana gɨ kulu gɨ də àlang giyə lə, labaa, kulu
gaba dayara gɨnə nare nənə Mãrḭ̃ day lə me ta de. (1 Dolgə
(Rois) 8.63)

Mana gɨ dayara gaba chəẃ Mãrḭ̃ mani ɨnda jiga di da, kal də
ꞌwacn̰anang dara gursɨ dɨ də hára nɨm ꞌyàw Mãrḭ̃ kulu duwa
lə ta di, ladɨ nan̰ ɗoy dɨ də mendɨdɨ mana gɨ ɗangə di bam.
(Matiyə 6.19-20)

Kal gun gaba àla dayara di myandɨna mani nan̰ ɗwayna
dwana duwa bam bədə, dara Mãrḭ̃ di ùr mani nə ɗoy dii bədə.
IV. Dayara gaba moo made
Dayara gaba moo made da, i mani pad nə gɨ àlgɨ gun gɨ mar di
dɨwwə bɨraa gɨ muw nɨm bá. Me dayara gaba goo dusi daa gun
gɨ mar bam di dɨwwə da, i mani pad nə àlal wála gɨ gɨ mu gun
di tarɨwwə.

Gɨlə gɨ gɨnɨn̰ sɨr gɨ dii mɨn (21)

Dama gɨnə kretiye duwa mana gɨ sɨn̰a
dɨdə me, giyə duwa gɨ àla me

Kretiye dama duwa gɨ sɨn̰a dɨdə me giyə duwa gɨ àla me da, i
gɨ man mo?

Mãrḭ̃ ꞌwogɨndɨ dara ba də damnang sɨn̰a dɨdə wunnə mɨnadɨ
jiga me, ba də àlnang mani nə lade me. (Epes 2.10;
Titɨ 3.10)

Mãrḭ̃ ꞌwagandɨ dara ba də ina i woni biyə gwale duwa
mana lə jiga jiga gɨ dwana dɨ dúndi duwa ꞌyàndɨ gandɨdɨ
di. Gwale gɨ ta di ùr baa way i ba da: Dama ɨnda gɨ
sɨn̰a dɨdə wála mɨn dalawwə bá bá da, kal ba wunnə i
ꞌywagda gɨnə Mãrḭ̃ duwa me, wunə gɨnə Jesu Kris duwa
me. (Matiyə 5.13-16)

Mãr̰ĩ ùrɨndɨ ba də àlnang giyə ɨnda sɨn̰a dɨdə ka i man mo?
1) Kal də layang dwana dɨ dúndi dɨnə Mãrḭ̃ duwa ꞌyàndɨ

àlang gɨ giyə, ya àsa gɨ berni de labaa, gɨləgɨ gɨ nare mani
labaa, dwani labaa, amsa gɨ Mãrḭ̃ me, huragɨ gɨ kwandang
abnani dusɨrəgɨ lə me de. (Matiyə 12.6-8).

2) ꞌYàa gɨ gursɨ dara giyə gɨnə Mãrḭ̃ duwa. ꞌYàa gɨ yande
di, kal gɨ àlna gun gɨ dwana bədə me, gun gaba ꞌyàa
di kaw, ꞌyàna gɨ ɨrmə gaba ꞌwaga sɨw bədə me. Kal gɨ
àlnaw i gɨ ɨrmə gɨnə gun mani duwa nə ꞌywaa di: Mãrḭ̃ ba
ꞌyàw i na mo? An̰ji ꞌyàw i ɨndi na mo? (1 Korentɨ 16.2;
2 Korentɨ 9.7; Kɨrara gɨ daa (Exode) 25.2)

Kretiye haàla imandara gamagɨ sɨwmanagɨmani nə yab ləmo?
Mani nə ta di, way i dara:

Hura gɨ barge gɨnə kretiye duwa:
1) Maktubu dɨnə Mãrḭ̃ duwa gɨlɨndɨ daa ba kretiye da, hura

duwa gɨ barge da, kal ba ina i gɨ bɨrmə duwa. Kal barge
gɨ hura di, gɨdɨnə mani woni myandandɨ bam bədə.
(1 Timote 2.9; 1 Piyer 3.3-4; 1 Korentɨ 6.19)

2) Gwale gɨ gɨ wayndɨ gandɨw daa ka di, gɨ waygɨ i namde
mɨra bədə, gɨ waygɨ i abje me ca.

Gani gɨ man̰e:
Nare woni kɨbə Jesu da, chàa gɨ gani gɨ man̰e da, ladɨgɨ bədə.
(Habakuk 2.16)

Chàa gɨ gani gɨ man̰e àcn̰a duwa di me, i ta:
1) Chàa gɨ gani gɨ man̰e da, nem hára gɨ gun àla gɨ mani nə

àcn̰eyə dama duwa gɨ sɨn̰a dɨdə ka lə di. Yarna, gani di àla
Nuwe ꞌyá nɨm gɨndɨw pəgɨn̰ me, ꞌyan̰a lə da, an̰ji sɨrgɨ gɨ
gorɨndɨw.(Diyə gɨ mani gɨndəgɨ (Genèse) 9.21-27)

2) I gani gɨ man̰e di me, nogɨ Lot gɨndɨw me i gɨ dɨndaw nə
namde sɨr bogɨ nɨm gudi gudi di. (Diyə gɨ mani gɨndəgɨ
(Genèse) 19.30-35)

3) Gani gɨ man̰e i aba myanda gun bam. (Gwale gɨ diri
(Proverbes) 23.29-32)

4) Gani gɨ man̰e di nem cwaa gun bugɨr. (Gwale gɨ diri
(Proverbes) 23.21)

Chàa gɨ mani nə man̰e ya durog de labaa, taba de:
Mani nə durog ilə di me, i ta: I sigɨret me, taba dɨ pəgɨn̰ me,
lakol me, mani nə ɗang kaw ilə me ca. Nare nənə Mãrḭ̃ duwa
da, nem chàa gɨ mani nə ta di bədə, dara sɨdəgɨ gɨ doni di i
mana gɨ dama gɨnə dúndi dɨ wuse dɨra. (1 Korentɨ 3.16-17)
Mani nə man̰e da, i mani woni àla doni ɨnda wamani me, ꞌyáw
me, cendi nem ɨmədɨ deme yàa bam me ca.

Də nyamang àla i man me, dúndi dɨ wuse ha ꞌwana dusɨrəndɨ
daa mo?

1) Kal də kalnang dusɨrəndɨ gwale gɨnə Mãrḭ̃ duwa ya dwe gɨ
man kal dusɨw iw nãy dɨra dɨdəgɨ lə ta de. (1 Piyer 2.2)

2) Kal də ɓamarang gɨ Mãrḭ̃ daa mɨn də hárang nɨm dɨrəndɨ
pii pii. (1 Tesalonik 5.17)

3) Kal də ɓamarang gɨ kwandandɨ kretiye nə ꞌyang daa mɨn.
(Ebɨrə 2.25; Paja nənə Jesu duwa (Actes) 1.8)

Gɨlə gɨ gɨnɨn̰ sɨr gɨ dii sɨr (22)

Laya gɨ ciri gɨnə kretiye day
Laya gɨ ciri gɨnə kretiye day da, i na mo?
Laya gɨ ciri gɨnə kretiye day da, i ciri dɨ abe day gɨ dyaməw
i nare nə ca dayyə kal dusɨrəgɨ Jesu Kris dɨwwə dara an̰ji ba
i aba bɨləgɨ me, ba i aba ciri day me. Dama day dɨrɨ̰n̰a lə ka
da, gɨ wála wála, cendi kal dusɨrəgɨ i Jesu dɨwwə. I yande me,
kretiye gɨ abe labaa, dɨ deme unə gun gaba kala dusɨw Jesu
dɨwwə bədə da, ladɨ bədə. Kal dusɨrəndɨ gunəndɨ gwale gɨ Paja
gɨnə Jesu duwa gɨ Pol way mana gɨ 2 Korentɨ 6.14-16 dɨwwə
me 1 Korentɨ 7.39 dɨwwə me ca.
Gwale gaba gama dɨmmə:
Nare nə mɨn ɨrɨm day ba: « Nə úrnə nin da, nə ha cwaw kretiye
labaa, nə ha cwadɨ kretiye di. Gwale gɨ ta di da, ha lə bədə. I
Mãrḭ̃ mɨn tenene me, i aba cwaa gun kretiye di, an̰ju.
Mani nə anə ha àlagɨ nə ꞌyolɨw Mãr̰ĩ do me, laya dan gɨ ciri di
ha gɨdə ciri dɨ kretiye sɨn̰

1) Nare nə sɨr ta di, kal ina i nare nə amsɨna Mãrḭ̃ nan̰ye do
me, cendi ha ɓamara abe day gɨ deme sɨn̰.

2) Mana gɨ cendi yara sɨdəgɨ bam ɗɨm da, wi kaw ha dama
dara ùrbə nare le gaa jaw di da, ba i kretiye ma mo? Kal
cendi ꞌwacn̰ana sɨdəgɨ lə dara ba gɨ i kretiye ca ꞌyang.

3) I mani nə ta di taragɨ lə do me, cendi nem waya gwale
gaba ꞌwoo sɨdəgɨ di sɨn̰.

4) Mana gɨ nare nə sɨr ta di ùrnə sɨdəgɨ le ca mwom da, wi
kaw ha wayagɨ wara̰w lə korgɨn̰. Cendi ca dayyə da ca, yɨ
sɨdəgɨ ɓedɨ úrə day di le me, amsɨ Mãrḭ̃ nan̰ye daa daa
me ca.

5) Mana gɨ cendi wara̰gɨ ùrnə úrə day di le da, abe di day gɨ
nə wara̰w ha ùrə dwe dɨ more di wara̰dɨ dara àla gɨ sii
ꞌywala.

6) Cendi ha ꞌwoo sɨdəgɨ mana gɨ nare nənə Mãrḭ̃ duwa dɨrəgɨ
lə do me, cendi ha hára dama kɨrə ca ya Mãrḭ̃ ba ɨrmɨgɨ
nɨm de sɨn̰.

I man me, abe day gɨ dyaməw nə i kretiye di nem laya ciri
dama kɨrə ca di mo?

1) Mãrḭ̃ ùr abe day gɨ deme ba unə sɨdəgɨ damna kɨrə ca.
(Diyə gɨ mani gɨndəgɨ (Genèse) 2.24)

2) Giyə gɨnə abe duwa gɨ àla da, i ùrə gɨ dyaməw di me,
ꞌyàdɨ mani pad nə jaldɨ me. (Epes 5.22-23)

3) Giyə gɨnə deme dɨra da, i àlaw gɨ tɨrədɨ horɨmbə gɨ àsa gɨ
dii dodə me, tandi i idɨ ɗangɨra̰ ciri dwarɨ̰ me dine me ca.
(Epes 5.22-24; Titɨ 2.4-5)

4) Abe day gɨ dyaməw ca dayyə da, i woni gama dine
sɨdəgɨ gɨ doni me, gɨləgɨ gwale gɨnə Mãrḭ̃ duwa me.
(Deteronom 6.6-9)

5) Ladni duwa da, abe di day gɨ dyaməw di ꞌywana gwale
da, cendi ɗangɨrɨ̰ gwale di ca dayyə dɨban ꞌwaga gɨ gun gɨ
ɗang. (Epes 4.32; Kolos 3.12-13)

6) Abe day gɨ dyaməw da, gun mɨn nem ɨməw jaw sɨw bam
bədə, dara kal abe kan̰jɨna jaw dyaməw bədə labaa, deme
kan̰jɨna kondɨdɨ tɨrədɨ bədə me. (1 Korentɨ 7.5)

7) Dine nə yàa da, kalgɨ gɨ àlnagɨ ́ wara̰gɨ woni yàgɨ horɨmbə
le. (Epes 6.1-3)

8) Dine di, wara̰gɨ woni yàgɨ di halbɨna le da, cendi gamna
gɨ le. (1 Timote 5.4)

51



Gɨlə gɨ gɨnɨn̰ sɨr gɨ dii sɨr (22): Laya gɨ ciri gɨnə kretiye day

Gwale gaba gama dɨmmə
1) Abe day gɨ deme nə úrre ɗɨm da, Mãrḭ̃ ùr ba cendi ba

agdɨna bam bədə. (Matiyə 19.3-9)
2) ꞌWoo gɨ deme dɨ ɗang da, i mani nə Mãrḭ̃ ùrgɨ bədə. (Diyə

gɨ mani gɨndəgɨ (Genèse) 2.22; Deteronom 17.17;
1 Dolgə (1 Rois) 11.4-9)

3) Abe gɨ dyaməw marna bam, labaa, deme dɨ tɨrədɨ marna
bam me, nyamna dama gɨ mɨnaw labaa, mɨnadɨ bədə da,
an̰ji nem ꞌwoo gɨ deme dɨ ɗang le labaa, tandi nem ꞌwoo
abe gɨ ɗang le. Me deme dɨ an̰ji ha ꞌwodɨ ɗang di, kal ina i
kretiye me, abe gɨ tandi ha ꞌwow ɗang di kaw, kal ina i
kretiye me ca. (1 Korentɨ 7.39-40)

Gɨlə gɨ gɨnɨn̰ sɨr gɨ dii subu (23)

Kretiye me sɨn̰a duwa dɨ an̰ji dam lə me
Nendɨ nə kretiye da, gwale gɨnə Mãr̰ĩ duwa gɨlɨndɨ i giyə na
gaba àla mana gɨ sɨn̰a dɨ də damang lə ka di mo?
Nare nə dam wama gɨ mɨnnə da, gaa gɨndəgɨ i jiga jiga, gaa bii
day gɨ waya kaw, i jiga jiga, me, cendi dam i dole gɨ geche mɨn
gɨndɨwwə.

1) Giyə gɨ pii gɨnə kretiye duwa gɨ an̰ji ha àlaw bá bá da,
i àsagɨ gɨ nare nə wama gɨ an̰ji dam lə di berni dɨnə
Nõ dɨ lade dɨra. (Paja nənə Jesu duwa (Actes) 1.8;
Matiyə 28.19-20)

2) Ɗang da, Mãrḭ̃ ùr dara nare nə kretiye di ba amsɨnawwe
dara nare nə dam lə wama dayyə di. (1 Timote 2.1-2)

3) Kretiye da, mana gɨ bii gɨ ꞌwoo gɨnə wama duwa gɨ an̰ji
dam lə di wundarna i gɨ bii gɨ ꞌwoo gɨnə Mãrḭ̃ duwa da,
an̰ji i gɨ bɨrmə gaba cilanga bii gɨ ꞌwoo gɨnə wama duwa
lə di daa bədə. (Rom 13.1; 1 Piyer 4.15)

4) Nare nə kretiye nem gɨsə nare nə gechide woni wama sɨn̰a
day di le ya dúndi dɨnə Mãrḭ̃ duwa ba dɨ gɨlgɨ nɨm de.
(Diyə gɨ mani gɨndəgɨ (Genèse) 41.33-36)

5) Gun gɨ kretiye i gɨ bɨrmə gaba àla bot dɨ wama duwa lə di
le dara ɓɨrə̰ gɨ geche gaba wamagɨ. An̰ji nem ꞌwoo gun
labaa, nare nem ꞌwow bot lə me ca. (1 Samiyel 10.19-24)

6) Kretiye i gun gɨ ꞌyogɨ lombo duwa le me mani nə we
nə aba wamagɨ ùrnəgɨ gɨ aliya aliya da, an̰ji ꞌyogɨ le bá
bá.(Rom 13.6-7; Matiyə 22.21)

Kretiye gɨ i geche gɨnə kwandaw nare day da, an̰ji ha wama
gasɨnani duwa di i man nare dwar̰agɨ lə mo?

1) Kal an̰ji lán̰ɨnaw Mãrḭ̃ye wama duwa gɨ gasɨnaniyə di me,
kal dúndi dɨnə Mãrḭ̃ duwa gɨlnəw mani tandi me ca. (Aba
ála Berni (Ecclésiaste) 12.13-14)

2) Kretiye da, àlgɨ nare nə wama duwa lə giyə gɨ dusɨw mɨn
ya baa àlɨw nɨm gɨ Mãrḭ̃ gɨ bɨrmə duwa ta de. (Epes 6.6-7)

3) Kretiye gɨ i geche gaba ɗɨbə kwandaw nare dɨrəgɨ lə da,
i gɨ bɨrmə gaga myandaw jaw gun dusɨw dara gasɨnani
duwa di bədə. (Epes 6.9)

4) Kretiye gɨ dam gasɨnani kwandaw nare dɨdəgɨ lə da, ha
mĩyə mani mɨn nənə nare nə an̰ji womgɨ di bədə. (Kɨrara
gɨ daa (Exode) 20.15; Epes 4.28)

5) Geche gaba wama kwandaw gɨ i kretiye da, mana gɨ an̰ji
àlna mani na kaw, ha ꞌwaga sɨw dara mani nə an̰ji àlgɨ di
bədə. (Daniyel 4.28-33)

Gwale gaba gama dɨmmə
Kretiye bá bá da, kal a ꞌwacn̰ana bii gɨ ꞌwoo gɨnə wama duwa
gɨ sɨn̰a duwa di le, me mani woni àla nənə wama duwa lə gɨ
nare dayar jangɨw dodə di le me.
Kretiye da, ha àla i man dara hada dɨnə mwágɨraw day di mo?
Hada dɨnə gun mwágɨraw day di da, i mani nə àla nə nare
gɨndəgɨ dayyə da, i nare mani day nə àla me, bii day gɨ waya gɨ
gɨndəgɨ dayyə me, gun gɨndɨw duwa dɨ an̰ji swaa lə me.

- Nendɨ nə kretiye da, də yarang dara hada dɨnə mwágɨrandɨ
day ba i mani nə àcn̰e pad Mãrḭ̃ dɨrəwwə bədə, ya mwajɨra
gɨ dodə gun gɨ geche dɨrəwwə àlaw horɨmbə (Kɨrara gɨ
daa (Exode) 20.12). Gɨləw gɨ dwe mani gɨ dɨnani duwa
da, i mani nə ladɨgɨ dɨndɨrandɨ nan̰ye. (Gwale gɨ diri
(Proverbes) 22.6)

Mani nənə hada dɨnə mwágɨrandɨ yab da, bor gɨ gwale gɨnə
Mãr̰ĩ duwa bədə, dara cendi wundər i gɨ domde
Mani nə ta di me, i ta:

1) Àsagɨ gɨ warḛ nə mare sumi gɨ ꞌwaga dɨdəgɨ lə labaa,
amsagɨ da, i ya hɨrwə gɨ domde ta de.

2) Àlagɨ gɨ nare nə mare dúndɨrəgɨ sarga da, i ya hɨrwə gɨ
dwama de.

3) Mɨlawda gɨ Mãrḭ̃ gɨ bɨrmə gɨnə Kris duwa bədə da, i hɨrwə
gɨ dwama. (Kɨrara gɨ daa (Exode) 20.1-5)

4) Mɨlawda gɨ dine nə gɨ yəg̀ɨ ladɨ bədə labaa, mɨlawda gɨ
dine nə mangde da, Mãrḭ̃ ùr bədə bɨrɨ̰n̰. Kretiye gɨ lade da,
nem hura sɨw mani nə ta lə di bədə, dara kal Mãrḭ̃ dusɨw
swana dɨwwə bədə. (1 Korentɨ 5.10-11, 6.9-10)

Gɨlə gɨ gɨnɨn̰ sɨr gɨ dii wodɨ (24)
Mani woni gama dɨmmə nə lade nan̰:

I. Gwale sɨw gɨnə dusi dɨ kala dɨnə EEACT dɨra
me mani nə àla nənə EEACT dɨra me

I. Gwale sɨw gɨnə dusi dɨ kala dɨnə EEACT dɨra
1) Maktubu dɨnə Mãr̰ĩ duwa: Maktubu dɨnə Mãrḭ̃ duwa tuldɨ

dɨ ɓɨg me dɨ dɨrway me da, i gɨnɨn̰ kubi gɨ dii kubi (66). I
Mãrḭ̃ me ku gale duwa nare dusɨrəgɨ lə me gɨ jangɨdɨ nɨm.
Gwale gɨ kulagɨ ilə bədə bɨrɨ̰n̰. Mana gɨ maktubu gɨndɨdɨ
dɨ ɓɨg lə da, i Mãrḭ̃ me gɨl sɨw daa dara bɨlə gɨnə gun
duwa me, Mãrḭ̃ bɨw gɨ wayɨw dara dusi dɨ kala me, mani
nə àla nənə gun gɨ kretiye duwa me ca. (2 Timote 3.16;
2 Piyer 1.21; 1 Korentɨ 2.13)

2) Mãr̰ĩ: Mãrḭ̃ gaba bwaa mani pad me, aba gamagɨ me
da, i mɨn tenene. ꞌYan̰a duwa ilə bədə me, co sɨw ɗang
bədə me. An̰ji i gɨ sɨw subu gɨ dam gɨ dɨrəw bɨrɨ̰n̰ me,
bor mɨn me: Abɨrandɨ me, Gorɨndɨw me, dúndi dɨ wuse
me. (Deteronom 6.4; Matiyə 28.19; Ebɨrə 1.1-13;
Kolos 1.15-19)

3) Jesu Kris: Jesu Kris da, i Mãrḭ̃ me, i gun me ꞌyang. I dúndi
dɨ wuse me ꞌyàdɨ dwe dɨ more dɨ dii mɨn ꞌwocn̰ abe bədə
gudi duwa me, gɨra yəẁ tandi. An̰ji àl mani gɨ bɨrmə
day me, àl àcn̰a bədə bɨrɨ̰n̰ me ca. An̰ji mar daa habda
gɨ dagɨla sɨwwə ya sarga de dara àcn̰a gɨnə nare day, ya
Maktubu dɨnə Mãrḭ̃ duwa ba way nɨm de. Ɨrɨ̰ an̰ji dɨm daa
munɨ lə gɨ sɨw gɨ dɨrway me, so gɨra yá daa Mãrḭ̃ sɨwwə
me. Caga ka kaw, an̰ji i aba bwasa Mãrḭ̃ gɨ geche me, i
aba biyəndɨ gwale bam dɨdəndɨ lə alə dwãrḭ̃ dɨ daa lə.
(Luk 2.3-35; Pilip 2.5-8; 1 Korentɨ 15.1-4; Ebɨrə 1.3)

4) Dúndi dɨ wuse: Dúndi dɨ wuse da, i Mãrḭ̃ sɨw gɨ mɨn. Tandi
i idɨ ꞌyàw gun gɨ we we gaba kala dusɨw Jesu dɨwwə bɨlə
gɨ dɨrway. Tandi àl giyə nare nə kal dusɨrəgɨ Jesu dɨwwə
bədə sɨn̰ dara ba kalna dusɨrəgɨ dɨwwə me ꞌywana nɨm
gɨ bɨlə. (Rom 8.11; Jã 6.63). Dúndi dɨ wuse di dam lə
kretiye dusɨrəgɨ lə. Gun gɨ we we gɨ kalna dusɨw Jesu Kris
dɨwwə da, tandi dam lə sɨwwə. (Jã 14.16-17; 9.11-15;
1 Korentɨ 6.19) Gun gɨ we we gaba kala dusɨw Jesu
dɨwwə ꞌyang da, dúndi dɨ wuse di uw ɓamɨw daa gɨ Kris.
(1 Kor 12.13; Galat 3.26-27; Rom 6.3-4) Dúndi di co
kretiye gɨdɨw gun gɨnə Mãrḭ̃ duwa. (Epes 1.13-14, 4.30)
Giyə gɨ àla gɨnə dúndi dɨ wuse dɨra da, i gɨləw kretiye
bɨrmə me, gɨləw mani me, huraw dwana sɨwwə me, ꞌyàw
dwana dɨ idɨ àlaw gɨ Mãrḭ̃ giyə me. I yande me, tandi bow
Mãrḭ̃ sɨwwə. (Jã 3.3-6; 1 Korentɨ 6.19; 12.13; Epes 5.18;
Paja nənə Jesu duwa (Actes) 1.8)

5) Paja nənə Mãr̰ĩ duwa nə daa: Pii da, Mãrḭ̃ bo nare nə dúndi
gɨ gɨrə̰ nə àcn̰a mɨn ilə sɨdəgɨ lə bədə, nə gɨ ꞌwogɨgɨ paja
nə daa. I woni kɨjə nənə Mãrḭ̃ duwa mana gɨ nare duwa
sɨdəgɨ lə gɨ wála wála. Wála mɨn, paja gɨ daa mɨn gɨ ɗoy
kwandaw bam àl àcn̰a i dara ꞌwaga duwa gɨ sɨw. Sumɨw i
Sidan. Paja nə daa nan̰ pam Sidan tardɨ mana gɨ ɨndara
dɨra gɨ bammə di. Cendi kɨdɨ i woni àla giyə gɨnə Sidan
dɨra, gɨ ꞌwogɨgɨ ba i dúndi dɨ àcn̰e. (Esayi 14.12-17;
Esekiyel 28.11-17; 1 Timote 3.8)

6) Gun gɨ gɨsage: Gun da, Mãrḭ̃ ɗangɨrɨ̰w wun ya an̰ju gɨ Mãrḭ̃
de. Me i dara Adam me nare nə sɨn̰a gɨndɨdɨ lə pad gɨra àl
gɨ àcn̰a. I dara ta di me, nare pad kɨdɨ nə àcn̰e me, mani
day nə àla àcn̰ me ca. Nare pad kɨdɨ nare nə àcn̰e me nem
kɨdə gɨ sɨdəgɨ daa àcn̰a ɨsəwwə gɨ dwana day bədə. Bɨlə
day da, i dara dwani dɨnə Mãrḭ̃ duwa mɨra. (Diyə gɨ mani
gɨndəgɨ (Genèse) 1.26-27; 2.17; 6.5; Rom 6.10-19;
Jã 3.16)

7) Bɨlə: I dara kala gɨ dusi Jesu Kris gɨ i Mãrḭ̃ gɨ gɨdɨ gun gɨ
gɨsage di dɨwwə me, gun ꞌyo gɨ bɨlə, i dara mani duwa nə
àla bədə. Kris mar bɨdəndɨ lə gɨdɨ nɨm sarga dara kɨdəndɨ
daa àcn̰a ɨnda lə. Də kalnang dusɨrəndɨ dɨwwə ladɨ da,
bare duwa gɨ bor bam me, dɨmə duwa gɨ daa munɨ lə me
da, ꞌyàndɨ bɨlə me. I nare woni yəə Jesu dusɨrəgɨ lə mɨra
me i nə dúndi dɨ wuse yəg̀ɨ dɨrway me, cendi i kretiye
me, i Mãrḭ̃ dɨndaw me ca. (Paja nənə Jesu duwa (Actes)
4.12; Jã 3.12; 2 Korentɨ 5.21)

8) ꞌWacn̰a gɨnə bɨlə gɨ dɨrɨn̰ bɨr̰ɨn̰: Gun gɨ we we gɨ kalna dusɨw
sarga dɨnə Jesu duwa dɨdə da, an̰ji ꞌyo ꞌywala gɨnə bɨlə
duwa gɨ dɨrɨn̰ bɨrɨ̰n̰. Dusɨw duwa nem ꞌyaa dodə, caga ka
me, ɗan̰ wála gɨ wor piiyə me, dara an̰ji ꞌwocn̰ com dara
dúndi dɨ wuse dɨ ba ilə gandɨw bɨraa wala gaba dɨmə daa
munə lə di bá. (Kolos 2.2; 1 Jã 5.13; Ebɨrə 6.11,10.22;
Jã 5.24, 10.28; Rom 8.29; Ebɨrə 7.25; 1 Jã 2.1-2)

9) Biyə gɨ Mãr̰ĩ biy kretiye chɨǵɨ jiga: Gwale gɨ ta di ùr baa
way Mãrḭ̃ ba biy nare woni kala dusɨrəgɨ Jesu dɨwwə chɨǵɨ
jiga dara cendi ba ina i nare duwa me, ba ina i woni àlaw
giyə me. Mani subu ilə: Mani nə pii da, Mãrḭ̃ biy gun gɨ
kretiye chɨẃ jiga wála gɨ gun di bo bɨw ɗɨm. Ɗang da,
Mãrḭ̃ ilə kɨlanga nare nə kretiye gɨ wála wála gɨ cendi dam
lə sɨn̰a dɨdə ka dara ba gɨ wunnəw nan̰ gɨ dɨrəgɨ pii pii.
Targɨn̰ da, i wála gɨ ɗan̰ gɨ Jesu lay nare duwa pad ha
nɨm daa. (Jã 17.17; 2 Korentɨ 3.18, 7.1; Epes 4.24;
5.25-27; 1 Tesalonik 6.25, 5.23; Ebɨrə 10.10-14, 12.10;
1 Jã 2.15-17, 1 Jã 13.2)

10) Eglis: Eglis di, gɨndɨw gɨ pii way ba i nare nə sɨn̰a gɨndɨdɨ
lə pad nə Mãrḭ̃ ꞌwagagɨ me dúndi dɨ wuse dáygɨ daa Jesu
gɨndɨwwə mɨn. I woni kala dusɨrəgɨ Jesu dɨwwə pad (bii
gɨ nasara: église universelle). Ɗang da, gɨ ꞌwogɨgɨ nare
nənə Jesu duwa nə ciri dɨdə nə dayar daa mɨn Jesu
gɨndɨwwə ba i Eglis me ca (bii gɨ nasara: église locale).
(Epes 1.20-23; 4.3-10; Kolos 3.14)

11) Jesu bɨw gɨ kalgɨ nare duwa nə dayar daa mɨn gɨndɨwwə:
Jesu bɨw gɨ kalgɨ nare duwa nə dayar daa mɨn gɨndɨwwə
di da, i haye gɨnə Aba ciri duwa me, i batem me. Mani
nə ta di, nare nənə Mãrḭ̃ duwa nə dayar daa mana
mɨn di àlnagɨ le caga ka. Mani nə sɨr ta di ꞌyàw gun
bɨlə bədə. (Matiyə 28.19; Luk 22.19-20; Paja nənə
Jesu duwa (Actes) 8.36-38, 10.47-48, 16.32, 18.7-8;
1 Korentɨ 11.23,26)

12) Bɨlə me mani nə àla nənə kretiye day me: Nare ꞌyo bɨlə i
dara ba àlna mani nə lade. (Epes 2.10; Titɨ 3.8) Dusi dɨ
kala dɨ dɨban mani dɨra nə àla da, tandi marre. (Jak 2.17)
Yande da, kretiye di, ùrgɨ i àla mani nə lade nə wun jiga.
Dúndi dɨ wuse dwana dɨra dɨ ilə sɨdəgɨ lə ta di gɨlgɨ giyə
day gɨ àla. Giyə day gɨ àla di i wayagɨ gɨ nare nə sɨn̰a
gɨndɨdɨ lə pad Nõ dɨ lade gwale dɨra. Dúndi dɨ wuse ꞌyàgɨ
nare woni kala dusɨrəgɨ Kris dɨwwə wi kaw giyə duwa
gaba àla jiga jiga kɨdəgɨ nare nə nem àlaw Mãrḭ̃ giyə
dara sumi gɨ ꞌwaga duwa. Wála gɨ Kris dara àla sariya
da, kretiye ha waya mani day nə cendi àlgɨ di daa me,
ha ꞌywaa ꞌywaga day dara giyə day gɨ àla di me. (Paja
nənə Jesu duwa (Actes) 1.8; 1 Korentɨ 3.12-15,5.9-10;
Rom 12.6; 1 Korentɨ 12.4-11; 1 Piyer 1.15-16)

13) Dwana dɨ dúndi dɨ wuse ꞌyàgɨ kretiye: Dúndi dɨ wuse ꞌyàgɨ
kretiye bá bá dwana dɨra gɨ ùrə dɨra. I ɨrmə gɨnə gun
duwa lə bədə me, ùrə duwa lə bədə me ca. Dwana dɨ ta
di, dúndi dɨ wuse di ꞌyàgɨ ́ gandɨdɨ woni kala dusɨrəgɨ Jesu
dɨwwə dara ba gɨsɨnə gɨ kwandagɨ nə kretiye me wagɨ lə
bɨrmə gɨnə Mãrḭ̃yə me ca. Wála gɨ caga lə kaw Mãrḭ̃ ꞌyàgɨ ́
nare duwa dwana dɨ ta di me ca, ya dusi dɨ kala me, gɨlə
gɨ mani woni àla me, gama gɨ nare me, amsa gɨ Mãrḭ̃ me,
woni ɗɨbə nare nənə Mãrḭ̃ duwa dɨrəgɨ lə me, woni ꞌyàgɨ ́
nare labiya me, woni waya gwale gɨnə Mãrḭ̃ me, dɨrɨn̰ naa
me, ꞌwacn̰a gɨ mani me, ꞌwacn̰a gɨ mani nə lade me, nə
àcn̰e me de. (Rom 12.6; 1 Korentɨ 12.4-11; Epes 4.11)
Dwana dɨ yab dɨ gɨ way gwale dɨra mana gɨ Maktubu dɨnə

Mãrḭ̃yə, ya waya gɨ bii gɨ ɗang de me, swaa gɨ nare daa
mwommə de da, i mani woni gɨlə dwana dɨnə Mãrḭ̃ duwa.
Ɗɨbə gɨ wàya mana gɨ dwana dɨnə dúndi dɨ wuse dɨra
mɨnnə jang ba i idɨ ꞌyàa bɨlə da, i mani nə bor gɨ Maktubu
dɨnə Mãrḭ̃ bədə. Gɨlə gɨ ya ta de da, kalnandɨ gandɨw bam.
(Jã 6.3-16, 16.13-14; Paja nənə Jesu duwa (Actes) 1.8;
1 Korentɨ 14.1-40)

14) Mani woni sii ꞌywala nə nare nənə Mãr̰ĩ duwa kal dusɨrəgɨ
dɨdəgɨ lə: Mani woni sii ꞌywala nə nare nənə Mãrḭ̃ duwa
kal dusɨrəgɨ dɨdəgɨ lə da, i cwara gɨnə Aba ciri gɨ Jesu gɨ
sɨw duwa di. Wála gɨ ta lə da, nare woni kala dusɨrəgɨ
dɨwwə nə dam bɨr̀a nə mar bam kaw, an̰ji ha layagɨ hára
nɨm daa. Gwale gɨ ta di ꞌyàndɨ dwana dusɨrəndɨ lə dara ba
də yɨnəng gɨ sɨdəndɨ wòy mana gɨ wamaniyə. (Jã 14.1-3;
1 Korentɨ 15.51-52; Titɨ 2.11-14; 2 Piyer 3.11)

15) Gɨlə gɨ dɨrɨn̰ gɨ geche: Wála ꞌyan̰a duwa lə da, wála gɨ
Mãrḭ̃ ha àla sariya sɨn̰a dɨdə ka di hára lə. Mãrḭ̃ ha agɨ
nare nə sɨn̰a dɨdə ka gɨ bɨrmə dɨra.(Matiyə 24.15-21;
Jeremi 30.7; Daniyel 9.27; Apokalis 6.1-17.)

16) Dɨmə gɨ daa munɨ lə: Wála ꞌyan̰a duwa lə da, Mãrḭ̃ ha
dɨmə nare nə mare daa munɨ lə pad gɨ sii gɨ dɨrway. Woni
kala dusɨrəgɨ Jesu dɨwwə da, ha ꞌywaa i bii gɨ piyə sɨwwə
me, ha dama gɨ sii ꞌywala gɨ ꞌyan̰a duwa ilə bədə ɓɨrɨ̰n̰ di
gɨ Aba ciri day, me woni kala dusɨrəgɨ dɨwwə bədə da,
ha hára i sariya lə me, ha ꞌywaa wamani gɨ ꞌyan̰a duwa
ilə bədə me ca. (Jã 11.25-26; Luk 16.19-26, 23.42;
1 Korentɨ 15.20-22; 2 Korentɨ 5.8; 2 Tesalonik 1.7-9;
Apokalis 20.11-15)

II. La déclaration de l’engagement des
chrétiens de l’EEACT pendant la communion

Nous qui sommes rassemblés ici avons été lavés par la foi
dans le sang de Jésus Christ. Nous avons été baptisés en sa
mort et sa résurrection. Nous nous engageons devant Dieu
et devant les uns les autres a demeurer à l'enseignement de
la Sainte-Parole de Dieu et à marcher d'une manière digne
de notre vocation.

Nendɨ nə də dayarang ka di, dara dusɨrəndɨ dɨ də kalang
di me, gɨ wiyndɨ bam gɨ bare gɨ nə Jesu Kris duwa. Gɨ
àlɨndɨ batem gɨ Jesu made duwa me, dɨmə duwa gɨ daa
madeyə me. Də ꞌwong bɨdəndɨ wayang Mãrḭ̃ dɨrəwwə me
kwanandɨ dɨrəgɨ lə me ba də damang i mana gɨ gwale duwa
gɨ gɨ gɨlɨndɨ gandɨw dii dalawwə jang me ba hára ɨnda ba
wunnə nare woni kɨbə Mãrḭ̃ bɨrmə duwa me ca.

Nous nous abstiendrons de l'idolâtrie, de l'adultère, de la
fornication, de la malhonnêteté, de la consommation de
boissons toxiques, du vol et de tout ce qui peut apporter le
déshonneur sur le nom du Seigneur.

Də hárang yəə sɨdəndɨ gɨn̰ə bwasa gɨ domde bamme, gɨn̰ə
kan̰ja gɨ namde bam me, ꞌyaa gɨ deme dɨ i dɨma bədə me
gɨn̰ə àla gɨ mani nə gɨ bɨrmə day bədə bam me, gɨn̰ə chàa
gɨ gani gɨ man̰e bam me, gɨn̰ə mĩĩni bam me, gɨn̰ə àla gɨ
mani woni àsaw Aba ciri ɨnda jawe dɨwwə bam me ca.

Nous donnerons selon la bénédiction que Dieu nous aura
accordée pour le soutien du travail de l'Église, pour le service
de Dieu et pour l'assistance des pauvres. Nous donnerons
d'autres contributions tellesqu'indiquéespar les responsables
de l'EEACT pour l'avancement de l'oeuvre de l'église.

Mani nə gechide nənə EEACT day urnəgɨ dara giyə gɨnə
Mãrḭ̃ duwa me, dara wagɨ gɨ woni gɨlə dɨrɨn̰ lə me da, nə
ha nin ꞌyàa mani nə Mãrḭ̃ ꞌyàna nin gandagɨ di le. Mani nə
ɗang nə gechide nənə EEACT day ùrnəgɨ da, nə ha nin ꞌyaa
gɨ le dara giyə gɨnə Mãrḭ̃ duwa ba hana nɨm pii pii.

Nousnousassisterons lesuns les autresdans la foi chrétienne.
Si un membre tombe dans le péché, nous lui montrerons
ses fautes avec amour pour qu'il se mette en règle avec le
Seigneur.

Wi wi kaw ha waw jaw lə jaw lə mana gɨ dusi duwa dɨ
kala lə di. Gun ɨnda mɨn ɨndarna àcn̰a lə da də gɨlɨw ɨnda
mani duwa nə àcn̰e di daa gɨ marɨ̰je nə hɨlale dara kalɨw a
cwarnay àlna mani nə lade Aba ciri dɨrəwwə bi.

Nous chercherons le salut de nos enfants et leur enseignerons
à servir fidèlement le Seigneur. Nous prierons et étudierons
la parole de Dieu dans notre famille quotidiennement.

Də hárang kan̰ja dɨndɨrandɨ bɨlə day me gɨləgɨ àla gɨ Aba
ciri bɨw gɨ bɨrmə duwa. wala bá bá da də hárang amsa Mãrḭ̃
me àsa gwale duwa me, ciri ɨnda dwarɨ̰ lə me.

Nous prendrons part aux cultes de Dimanche, aux réunions
de prière par semaine, à la Sainte-cène et aux autres réunions
chrétiennes avec beaucoup de zèle.

Də hárang hára dwaya gwale gɨnə Mãrḭ̃ duwa gɨ dɨmas bá
bá me dayara gaba amsa Mãrḭ̃yə dɨmas dwarɨ̰ lə bá bá me
wama gɨ Jesu sɨw lə bá bá me dayara gɨ ɗang gɨ nə kretiye
dayyə me gɨ sii ꞌywala nan̰ me ca.

Nous nous efforcerons de témoigner toujours Christ à travers
nos actes et nos paroles.

Də hárang jara dara gɨlə Jesu ladni duwa gɨ mani ɨnda nə
àla me gɨ gwale ɨnda gɨ waya me.

Nous ferons toutes ces chosespar lapuissanceduSaint-Esprit.
Də hárang àla mani nə ta di pad gɨ dwana dɨnə dúndi dɨ

wuse dɨra.
QUE DIEU NOUS BÉNISSE TOUS. AMEN

Kal Mãrḭ̃ piynə bɨw dɨdəndɨ lə pad. Amen.
NOTE: Celui qui fait cette déclaration doit la signer et écrire
sonnomendessous dans sa carte. Et la date de l'engagement.

ANGAL: Gun gɨ wayna gwale gɨ ta di daa Mãrḭ̃ dɨrəwwə
da, a jangɨna sumɨw me a jana ɨsəw me lə mana gɨ kartɨ
duwa lə. Wála gɨ an̰ji way gɨ gwale di lə kaw a jangɨnaw
lə me ca.

III. Bii gɨ ꞌwoo gɨnə Mãrḭ̃ duwa gɨ mwaj
Kɨrara gɨ daa (Exode) 20.1-17

Me gwale gɨ Mãrḭ̃ waygɨ di me, i ta:
«Ɨndi di, nə i Aba dama gɨ dɨrən bɨrɨ̰n̰ gɨ nə i Mãrḭ̃ dan di. I

ɨndi di me, nə dɨməng bam sɨn̰a dɨ *Ejibtɨ lə dɨ tanga anə àla
kwaynani lə di.

(1) Anə ha hɨrwə dwama ɨrməw mãrḭ̃ dara ɓaman nɨm bədə.
(2) Anə ha ɗangɨra̰ mani nə daa siyaya lə dúndɨrəgɨ labaa,

nə dodə sɨn̰a dɨdə dúndɨrəgɨ labaa, nə nimiyə dúndɨrəgɨ
gɨdəgɨ dwama dan bədə. Anə ha piyə gubɨrəng dodə mani
nə ta di dɨrəgɨ lə mɨlawdagɨ bədə, dara ɨndi Gaba dama gɨ
dɨrən bɨrɨ̰n̰ gɨ nə i Mãrḭ̃ dan di, nə i aba halgɨni. Gun gɨ
àlna mani nə hana lə bədə dɨrənnə da, nə ha àsaw wamani
dɨwwə. Me wamani gɨ ta di ha pama aba gɨn̰ən bam di
bɨraa mage duwa nə dii subu lə labaa, nə dii wodɨ lə bá.
Me gun gɨ ùrnən me unə bii ni gɨ ꞌwoo di àlna gandɨw
giyə me da, nə ha àla gandɨw ladni me, ladni dɨ ta di ha
pama mage duwa bɨraa hára nə dubu lə bá.

(3) Ɨndi Gaba dama gɨ dɨrən bɨrɨ̰n̰ gɨ nə i Mãrḭ̃ dan di, anə
ha kubə sumɨn dodə yag yag bədə. Gun gɨ kubɨnə sumɨn
dodə yag yag da, nə ha kalaw pəgɨn̰ bədə.

(4) Kalna ɨrmə dan mana gɨ wála gaba bwaa gwayni dɨwwə.
Biynəw kalnan gandɨw gɨ dɨrəw jiga ɨndi gɨ Mãrḭ̃. I wála
kubi dalawwə me, anə ha àla giyə dan lə pad. Ɗɨm da,
wála gɨ wurgɨsubu lə da, i wála gaba bwaa gwayni gɨ nə
àlɨw wun mɨnaw jiga: i wála ni dara àsan ɨndi Gaba dama
gɨ dɨrən bɨrɨ̰n̰ gɨ nə i Mãrḭ̃ dan di sumi gɨ ꞌwaga dɨnnə di.
Wála gɨ ta di dalawwə da, gun mɨn tenene àlna giyə bədə:
Ɨjɨm me, gorɨndɨm me, durməm me, kwaya dɨma me, kóy
dɨma me, mani dɨma nə paga me, gun gɨ gɨndɨw i Israyel
bədə gɨ dam ciri gandang me da, gun mɨn tenene àlna

20.10 Yarna Diyə gɨ mani gɨndəgɨ (Genèse) 2.3.

giyə bədə. Dara i wála kubi dalawwə me ɨndi Gaba dama
gɨ dɨrən bɨrɨ̰n̰ di nə àsɨ daa me, sɨn̰a me, kuray me, nə bo
nɨm gɨ mani pad nə ilə dwara̰gɨ lə di me ca. Ɨrɨ̰ wála gɨ
wurgɨsubu lə da, nə hoy giyə ni di. I ta di me, wála gaba
bwaa gwayni da, ɨndi Gaba dama gɨ dɨrən bɨrɨ̰n̰ di, nə biy
bɨn wála gaba bwaa gwayni di dɨwwə, nə biyɨw kalɨw gɨ
dɨrəw jiga: i wála ni ɨndi.

(5) Àlgɨ nə abam day gɨ im horɨmbə do me, mə ha dama sɨn̰a
dɨ ɨndi Gaba dama gɨ dɨrən bɨrɨ̰n̰ gɨ nə i Mãrḭ̃ dɨma di nə
ha ꞌyàm gandɨdɨ di dɨdə tarɨm ha yāa sɨn̰.

(6) Mə ha ꞌyáa gun gɨ ùrə dɨma bədə.
(7) Mə ha kan̰ja gun dyaməw bədə.
(8) Mə ha mĩyə gun mani duwa bədə.
(9) Mə ha sawa gwale àsaw jam gun dɨwwə bədə.
(10) Kal dɨrəm mana gɨ ciri dɨnə jam gun duwa dɨdə bədə

me, deme dɨnə jam gun duwa dɨdə bədə me, kwaya duwa
dɨwwə bədə me, kóy duwa dɨdə bədə me, labe duwa
dɨwwə bədə me, kura duwa dɨdə bədə me. Kal dɨrəm
mana gɨ mani duwa nə ꞌywaa mɨn tenene dɨdəgɨ lə bədə.»

Amsa gɨ Aba ciri gɨ Jesu gɨlgɨ woni gɨrsəgwale

IV. Amsa gɨ Aba ciri gɨ Jesu gɨlgɨ woni
gɨrsə gwale duwa duwa

Matiyə 6.9-13
Dwayna i man me, anə ha amsa Mãrḭ̃ mo:

Abɨranin gɨ Mãrḭ̃ gaba dama daa,
kal nare ꞌwacn̰ana dara sumɨm ba wun i mɨnaw jiga.
Kal wála dɨma gaba lama dwãrḭ̃ di hane ɗɨm.
Kal nare nə sɨn̰a dɨdə ka àlna mani nə dusɨm ùr ya

cendi nə daa ba gɨ àl nɨm de.
ꞌyànin haye nə wom nin gɨ wála wála.
Kal dusɨm hɨlal àcn̰a nin gɨ nə àlɨẁ nin di dɨwwə ya

ba nə kal nin gɨ dusɨrənin hɨlal nare àcn̰a day gɨ
àl gandanin dɨwwə ta de me ca.

Kal mani mɨn lamnanin bwananin àla gɨ àcn̰a lə bədə,
me kɨdɨnin daa Sidan ɨsədɨ lə.
Dara dwãrḭ̃ me, dwana me, sumi gɨ ꞌwaga me,

i dɨma gɨ dɨrɨn̰ bɨrɨ̰n̰.
Amen.

Gwale sɨw gɨnə kretiye dusi day dɨkala

V. Gwale sɨw gɨnə kretiye dusi day dɨ kala

Nə kal dusɨn Mãrḭ̃ gɨ i Abɨrandɨ gaba dwana gɨ àl daa me, sɨn̰a
me, dɨwwə.

Nə kal dusɨn Jesu Kris gɨ i gorɨndɨw gɨ mɨn tenene gɨ i Aba ciri
ɨnda di dɨwwə.
I dúndi dɨ wuse me, ꞌyàdɨ Mari dɨ dii mɨn ꞌwocn̰ abe bədə gudi
duwa me, gɨra yəẁ nɨm.
Wála gɨ Pons Pilat wom gɨ dwãrḭ̃ da, gɨ gɨlɨw Jesu dɨrəw.
Gɨ ɓengɨw ɓabɨrɨ̰w daa habda gɨ dagɨla sɨwwə.
An̰ji mar,
gɨ muw dodə,
an̰ji yá ꞌywaa nare nə mare,
me wála gɨ subu lə da, an̰ji dɨm daa munɨ lə me,
gɨra so yá daa dama lə Abəw/Abɨrandɨ gɨ Mãrḭ̃ gaba dwana ɨsəw
gɨ abeyə.
Wála mɨn, an̰ji cwara hára lə
àlagɨ nare nə bɨr̀a me, nə mare me, sariya.

Nə kal dusɨn dúndi dɨ wuse dɨdə.
Nə kal dusɨn dara Mãrḭ̃ ba ꞌwogɨ nare duwa nə sɨn̰a gɨndɨdɨ lə
pad dáygɨ Jesu gɨndɨwwə.
Nə kal dusɨn dara Mãrḭ̃ ba ɓamɨndɨ nendɨ nə də ꞌyang nare duwa
daa mɨn.
Nə kal dusɨn dara Mãrḭ̃ ba piyndɨ àcn̰a ɨnda bam.
Nə kal dusɨn Mãrḭ̃ dɨwwə dara ba ha dɨməndɨ daa munɨ lə
gɨ sii gɨ dɨrway
dara ba də damnang nɨm gɨ dɨrɨn̰ bɨrɨ̰n̰.
Amen.

Mani wodɨ nə nare nənə Mãrḭ̃ duwa nə dayar daa mɨn Jesu gɨndɨwwə haàlagɨ

VI. Mani wodɨ nə nare nənə Mãrḭ̃ duwa nə
dayar daa mɨn Jesu gɨndɨwwə ha àlagɨ

(Paja nənə Jesu duwa (Actes) 2.42)
1) Dwaya gwale gɨnə Mãrḭ̃ duwa daa me, ꞌyəw dusɨrəgɨ lə.
2) Dáya gɨ sɨdəgɨ daa dama mana mɨn chebni dɨ kretiye

dayyə.
3) Wama gɨ haye gɨnə Aba ciri gɨ Jesu duwa daa daa.
4) Amsa gɨ Mãrḭ̃ daa daa.

La constitution, les objectifs et les pratiques del'EEACT

Gɨlə gɨ gɨnɨn̰ sɨr gɨ dii jii (25)
La constitution, les objectifs et

les pratiques de l'EEACT
La dénomination (l'Église) EEACT a un livre qui contient ses
lois, son but, et ses objectifs. Il est donc nécessaire pour chaque
membre de l'EEACT d'avoir ce livre et le lire en vue d'une
bonne compréhension de ce qui est l'EEACT. Chaque membre
de l'Église qui se prépare à être le plein membre doit prendre
beaucoup de temps à lire sérieusement ce livre de lois, buts et
objectifs de l'EEACT. Ce n'est qu'après cela qu'il deviendra un
membre plein de l'EEACT.

La constitution, les objectifs et les pratiques del'EEACT

Quelques faits très importants avec lesquels les
chrétiens EEACT doivent être familiers:

a. L’histoire de l’EEACT en général, et l’histoire de l’Eglise
où se trouve l’intéressé.

b. Le nom « EEACT » et sa signification.
c. L’organisation de l'EEACT (l’organigramme).
d. Comment être membre d’une église locale, d’un groupe,

d’un district?
e. Les ouvriers de l’EEACT
f. Les responsabilités, les rôles et le leadership dans l’'EEACT
g. Les biens de l’'EEACT et l’amendement de ses lois
h. L’Assemblée générale de l’EEACT
i. Les procédures des élections dans l'EEACT

La constitution, les objectifs et les pratiques del'EEACT

j. Les fonctions des responsables de différentes branches de
travail de l’EEACT

k. Les rôles des responsables aux niveaux de District, groupes
et des Eglises.

1. Le processus d’assurer l’intérim et les passations des
services

m. Les rôles et les responsabilités des comités exécutifs aux
niveaux de CEG, CED, CEG, CEL,

n. Les rôles des conseils d’administration des œuvres de
l’EEACT, les institutions de l’éducation et les autres
fonctions.

o. Le comité pour un rôle spécial aux niveaux de BG, BD, EL
p. Les différents départements (bras) et leurs œuvres
q. Les différents mouvements (les groupes de communion ou

de charité)
r. La discipline
s. Le mariage
t. La contribution politique et monétaire
u. L’audit de ressources (Le capital, l’entrée et les dépenses)
v. La révision de la constitution

Mot des traducteurs enfrançais

Mot des traducteurs en français
Ce livret [à savoir le livre qui a servi comme source pour la
traduction en chibne] "Les leçons préparatoires de chrétien pour
le baptême" (les étapes vers le baptême) est publié avec la prière
que l'Esprit de Dieu puisse l'utiliser à aider les enfants de Dieu à
connaître de manière pratique ce qu'ils croient. On y trouve la
plupart des vérités concernant la vie chrétienne, et ces vérités
sont solidement supportées par l'enseignement de la Bible.

Les enfants de Dieu nés de nouveau qui marchent dans la
lumière des vérités citées dans ce livret seront richement bénis
dans leur vie chrétienne. A cet effet, ce livret n'est pas limité
seulement pour ceux qui cherchent à être baptisés, mais aussi
il est utile pour tout chrétien né de nouveau et qui désire de
grandir jour après jour dans sa vie chrétienne.

La leçons 24 ne se trouve pas dans la copie originale, mais
elle est ajoutée afin que les chrétiens de l'EEACT aient la
connaissance de ce qui fait la base de leur foi et de leurs
pratiques.

La traduction de l'anglais au français à été faite par:
Rév. Pasteur SAMBA Paul
Rév. Pasteur ANGOBONA Jean
Rév. Pasteur KAMEGUE Maurice
Achevé le 12 Octobre 2011.

72



Woni cwaa maktubu di gɨ bii gɨchibne

Woni cwaa maktubu dɨ ka di gɨ bii gɨ chibne
I paster Gunsɨn̰ Dwani Florent me codɨ pii.

Kwandaw nə woni cwaa Maktubu dɨnə Mãrḭ̃ duwa gɨ bii gɨ
chibne waw lə gɨ urni 2024. I nə Managɨ Robert me, Worgɨ
Martin me, Kumakoy Pol me.

Duru gɨ dɨsa 2025 (20-25 janvier 2025), gechide nənə EEACT
dɨra nə sɨn̰a dɨ chimriyə gɨra dayar āsɨdɨ me ɗangɨrɨ̰dɨ ladɨ me.
Sumdəgɨ i ta:

Bourkou Jean
Samedi Djirang Alpha
Gunsign Dwani Florent
Adoum Médar
Dɨdəgɨlə Maurice
Djimet Emmanuel
San̰bam Piyer
Dɨməgɨ Mathias
Gungɨbam Dayagɨ

Andrea Suter (SIL Tchad) wagɨ lə.

	Gɨlə gɨ mwaj dii wodɨ (14): Amsa gɨ Mãr̰ĩ

	Gɨlə gɨ gɨnɨn̰ sɨr (20): Sii ꞌywala me dayara gɨnə kretiye day me
	Gɨlə gɨ gɨnɨn̰ sɨr gɨ dii mɨn (21): Kretiye me sɨn̰a dɨdɨ me, cendi dam lə di
	Gɨlə gɨ gɨnɨn̰ sɨr gɨ dii sɨr (22): Laya gɨ ciri gɨnə kretiye day
	Gɨlə gɨ gɨnɨn̰ sɨr gɨ dii subu (23)
	Gɨlə gɨ gɨnɨn̰ sɨr gɨ dii wodɨ (24)

	Amsa gɨ Aba ciri gɨ Jesu gɨlgɨ woni gɨrsə gwale
	Gwale sɨw gɨnə kretiye dusi day dɨ kala

